11.06.2018
______________________________________________________________
სატელევიზიო მონიტორინგი
ორშაბათის, 11 ივნისის მთავარი მოვლენები
ხორავას ქუჩის საქმე, საპროტესტო აქცია და ამ ყველაფერთან დაკავშირებული საკითხები	3
ა) რუსთაველის გამზირზე პოლიციამ კარვები დაშალა და რამდენიმე ადამიანი დააკავა	3
ბ) ზვიად კუპრავასა და მასთან ერთად დაკავებულ სამ ადამიანს სასამართლომ 14-დღიანი პატიმრობა შეუფარდა	15
გ) შს მინისტრი საქართველოს პარლამენტში; დეპუტატების კამათი პარლამენტის ბიუროს სხდომაზე	17
დ) „ევროპული საქართველოს“ წევრები ზაზა სარალიძესა და სახალხო დამცველს შეხვდნენ	23
ე) ზაზა სარალიძე არ გამორიცხავს, რომ აქციები დროებით შეწყვიტოს	25
ვ) ხორავას ქუჩაზე მომხდარი მკვლელობის საქმის საპარლამენტო საგამოძიებო კომისიის მუშაობა	27
ზ) ხორავას ქუჩაზე მომხდარი მკვლელობის საქმეზე მოწმეების მოსყიდვისა და დაშინების ბრალდებით დაკავებულ მერაბ მორჩაძეს სასამართლომ წინასწარი პატიმრობა შეუფარდა	30
თეა წულუკიანის დაპირისპირება არასამთავრობო სექტორთან	33
საქალაქო სასამართლოში ტერორიზმის საქმეში ბრალდებულთა პროცესი გრძელდება	36
არჩილ ტატუნაშვილის ოჯახის თხოვნით, კომპლექსურ-კომისიურ ექსპერტიზას წამების მსხვერპლთა რეაბილიტაციის ცენტრი „ემპათია“ ჩაატარებს	37
ევროპარლამენტი საქართველოზე სპეციალური რეზოლუციის მისაღებად ემზადება („მოამბე“)	38
საქართველოს ბულგარეთის რესპუბლიკის ეროვნული ასამბლეის პრეზიდენტი სტუმრობს	40
დაცულია თუ არა საქართველოში საავტომობილო გზებზე მგზავრთა უფლებები	41
დაპირისპირება ქართველ და უცხოელ პარაპლანისტებს შორის	43
მორიგი დაპირისპირება იუსტიციის უმაღლეს საბჭოში	46
ზვიად დევდარიანმა 12 ქალის წინააღმდეგ თბილისის საქალაქო სასამართლოში სარჩელი შეიტანა	48
დოდო გუგეშაშვილი არ გამორიცხავს, რომ მისი შვილის მკვლელი უკვე საზღვარგარეთ იმყოფება	50
სანდრო გირგვლიანის საქმის განხილვა სასამართლოში	51
2010-2012 წლებში გლდანის სასჯელაღსრულების დაწესებულებაში პატიმართა წამებისა და არაადამიანური მოპყრობის საქმეს სააპელაციო სასამართლო განიხილავს	52
სასამართლოში ბრალდებულების, ზურაბ ადეიშვილისა და დავით ჭაკუას საქმის განხილვა გრძელდება	53
როლანდ ბლადაძეს ეკონომიკის სამინისტრო ჟვანიას ქუჩაზე 262 კვ.მ. ფართს გადასცემს	54
ძლიერმა სეტყვამ გურჯაანის მუნიციპალიტეტის 3 სოფელი დააზარალა	55




[bookmark: _Toc516551745]ხორავას ქუჩის საქმე, საპროტესტო აქცია და ამ ყველაფერთან დაკავშირებული საკითხები
[bookmark: _Toc516551746]ა) რუსთაველის გამზირზე პოლიციამ კარვები დაშალა და რამდენიმე ადამიანი დააკავა
11 ივნისს, გამთენიისას, რუსთაველის გამზირზე, წვრილმანი ხულიგნობისა და პოლიციელის კანონიერი მოთხოვნისადმი დაუმორჩილებლობის ფაქტზე, ადმინისტრაციულ სამართალდარღვევათა კოდექსის 166-ე და 173-ე მუხლებით დააკავეს ზვიად კუპრავა და კიდევ სამი პირი. 
რუსთაველის გამზირზე ვითარება დღეს კიდევ რამდენჯერმე დაიძაბა. 12 საათისათვის, გზის სავალ ნაწილზე განთავსებული კარვიდან ხმამაღალი ყვირილი და დაპირისპირების ხმა გაისმა. უთანხმოება იმ მომენტისთვის კარავში მყოფ ადამიანებს შორის მოხდა („ქრონიკაში“ ითქვა, რომ უთანხმოება ერთი იდეისთვის მებრძოლ ადამიანებს შორის მოხდა, „კურიერში“ კი აღინიშნა, რომ ამის პროვოცირება ძალოვანების აგენტებმა მოახდინეს). კარავში სიტუაციის განსამუხტად სამართალდამცველები შევიდნენ, რამაც იქ მყოფთა აგრესია გამოიწვია. განსაკუთრებით გამწვავდა ვითარება, როდესაც სამართალდამცავებს ერთ-ერთი მოქალაქე საგამოძიებო უწყებაში დასაკითხად გადაჰყავდათ, რის საშუალებასაც აქციის მონაწილეები არ აძლევდნენ. ფიზიკურ დაპირისპირებაში გადაზრდილი კამათი, რამდენიმე მოქალაქის დაკავებით დასრულდა. 
შსს-ს ცნობით, დღეს რუსთაველის გამზირზე დააკავეს ყაზახეთის რესპუბლიკის მოქალაქე - ინტერპოლის წითელი ცირკულარით მკვლელობისა და ყაჩაღობისთვის ძებნილი პირი. აღნიშნული პიროვნება სამართალდამცველებმა იმ დროს შეაჩერეს, როდესაც ის რუსთაველის გამზირზე მიმდინარე აქციას უერთდებოდა (მედიაში გავრცელდა ინფორმაცია, რომ ინტერპოლის მიერ ძებნილი ყაზახეთის მოქალაქე მალხაზ მაჩალიკაშვილთან ერთად იმყოფებოდა, თუმცა თავად მაჩალიკაშვილმა განაცხადა, რომ საერთოდ არ იცნობდა ამ პიროვნებას და არ იცოდა, რატომ მოხდა მისი ძებნილ პირთან დაკავშირება). რუსთაველის გამზირზე გაშლილ კარავში პოლიციამ კიდევ ერთი ძებნილი, 1994 წელს დაბადებული პირი დააკავა. ის თბილისის პოლიციის დეპარტამენტის ვაკე-საბურთალოს სამმართველოს მიერ მიმდინარე წლის 5 ივნისიდან ქურდობისთვის იძებნებოდა. კარავში აქციის მონაწილეებს შორის ურთიერთშელაპარაკების დროს, ასევე დააკავეს ქურდობისთვის ნასამართლევი, ამჟამად პირობითი მსჯავრის ქვეშ მყოფი, 1998 წელს დაბადებული პირი. დაკავების მიზეზებზე ადგილზევე ისაუბრა საპატრულო პოლიციის სამსახურის ხელმძღვანელმა. აქციის მონაწილეებმა კი შექმნილ სიტუაციაში სამართალდამცველები დადანაშაულეს და ერთმანეთში დაპირისპირება გამორიცხეს. 
ამის შემდეგ, საპატრულო პოლიციამ კარვები გზის სავალი ნაწილიდან აიღო და ტროტუარზე გადაიტანა. მოლაპარაკებებს კარვების გადატანის თაობაზე აქციის მონაწილეებთან შს მინისტრის პირველი მოადგილე აწარმოებდა. პანკისის ხეობაში სპეცოპერაციისას გარდაცვლილი თემირლან მაჩალიკაშვილის მამამ კარვების უკან დაბრუნება მოითხოვა და ფართომასშტაბიანი აქციები დაანონსა. სამართალდამცველებისგან პასუხს ითხოვდა ზაზა სარალიძეც. ადგილზე მალევე გამოჩნდნენ ოპოზიციური პარტიების წარმომადგენლები. 
თეიმურაზ კუპატაძე: „ძალიან ბევრი ნასვამი მოქალაქე მოძრაობს, შედიან კარავში და უპირისპირდებიან ერთმანეთს დასაწოლ ადგილებზე და საწოლზე, ასევე, სხვადასხვა პრობლემებთან დაკავშირებით აქვთ გაუგებრობა. არაერთგზის დაირღვა საზოგადოებრივი წესრიგი, ასევე ირღვევა შეკრებისა და მანიფესტაციების კანონი. უკვე მოქალაქეებს ეზღუდებათ თავისუფალი გადაადგილების უფლება, ვინაიდან აქ დგას 20-30 ადამიანი და ეს ყველანაირ საზღვარს სცდება. მთელი ქალაქი არის პარალიზებული. ჩვენ ვალდებული ვართ, რომ ეს სამართალდარღვევები აღვკვეთოთ“.
მალხაზ მაჩალიკაშვილი: „კარავს თუ უკან არ დააბრუნებენ არა, ამას რა მოყვება დავინახავთ. ჩემი მხრიდან ეს შეიძლება შეფასდეს ისე, რომ ეს არის დანაშაული. ჩვენ ხომ მოქალაქეები ვართ, არაფერს ვაშავებთ, მშვიდობიან სოლიდარობას ვუცხადებთ ამ პროტესტს, ვითხოვთ დამნაშავე ადამიანების დასჯას. აქცია არ დაშლილა და აქცია არც დაიშლება, სანამ ეს ჩვენი მოთხოვნები არ დაკმაყოფილდება... მაგ დაკავებულ ადამიანთან დაკავშირებით არაფერი ვიცი. 
ჟურნალისტი: თქვენი მეგობარი არ არის?
მალხაზ მაჩალიკაშვილი: არ არის, არა. 
ჟურნალისტი: არც არასოდეს არ ყოფილა?
მალხაზ მაჩალიკაშვილი: არა. 
ჟურნალისტი: არც აქ არ გინახავთ?
მალხაზ მაჩალიკაშვილი: საერთოდ ამ აქციაზე ის ადამიანი არ ყოფილა. არ მქონია ხომ გეუბნებით, ტელეფონი დაკვარგე-მეთქი. 
ჟურნალისტი: დღეს დაკარგეთ?
მალხაზ მაჩალიკაშვილი: 3-4 საათის წინ დავკარგე“.
ზაზა სარალიძე: „ჯერ ველოდები, როდესაც ავალ რუსთაველზე მოვიდეს შსს-დან წარმომადგენელი და განმიმარტოს, რატომ გადაიტანეს კარვები, მე ვიცი, რომ კონსტიტუციური უფლება მქონდა“.
გიორგი ვაშაძე: „მე დარწმუნებული ვარ, რომ ეს კარვები დაბრუნდება უკან. მე იმაში ვარ დარწმუნებული, რომ საზოგადოება გვერდში დაუდგება ამ ორ შვილმოკლულ მამას. ახლა ხალხი გროვდება, ვფიქრობ, რომ საკმაოდ ბევრი ადამიანი მოგროვდება და ჩვენ აუცილებლად შესაბამის პასუხს გავცემთ ხელისუფლებას. ის ადამიანები დილიდან კარვებში შემალული საპატრულო პოლიციის ფორმებში სპეცსამსახურის წარმომადგენლები, ესენი სავარაუდოდ არიან სპეცრაზმელები. ეს არის აბსოლუტურად კანონგარეშე ქმედება“.
ზაალ უდუმაშვილი: „როგორ ეშინია ხელისუფლებას ორი შვილმკვდარი მამის, ნახეთ, კანკალებენ შიშისგან, კარავს ვერ ადგმევინებენ იმის შიშით. შემოგვისიეს ათეულობით პოლიციელი, რომელმაც დაიწყო ფიზიკური ანგარიშსწორება და დაიწყეს ჩვენი თანამებრძოლების მოპარვა და გათრევა, ზოგადად, ეს მოპარვა და გათრევა სტილად ექცათ“.
ნიკა მელია: „ჩვენი დღის წესრიგი და ჩვენი გეგმა სრულად მოდის შესაბამისობაში, იმ გეგმებთან, რომელიც აქვს ბატონ სარალიძეს და  ბატონ მაჩალიკაშვილს და არა მხოლოდ მათ“.
შალვა ნათელაშვილი: „დაგეგმეს, როგორც ჩვევიათ, სულელური ოპერაცია. ეს დამპალი რეჟიმი იშლება, მათ გონიათ, რომ ასეთი კარვების გადაადგილებით და დარბევით გადაირჩენენ თავს, მაგრამ ვერ ითვალისწინებენ თავიანთ წინამორბედთა გამოცდილებას, რომლებიც ყოველი დარბევის შემდეგ, უფრო და უფრო ემშვიდობებოდნენ ხელისუფლებას და ბოლოს დამთავრდა ეს მათი სრული შეცვლით“.
დაპირისპირების შემდეგი ტალღა რუსთაველის გამზირზე დღის მეორე ნახევარში დაიწყო, როდესაც „ნაციონალური მოძრაობის“ წევრები სამართალდამცველებს დაუპირისპირდნენ. ამ დროს შსს-ს თანამშრომლებმა აქციის რამდენიმე მონაწილე დააკავეს, საქართველოს პარლამენტის წევრი ნიკა მელია და თბილისის საკრებულოს წევრი ირაკლი ნადირაძე კი რუსთაველის გამზირს განარიდეს. თავად პოლიტიკოსების განცხადებით, ეს არა განრიდება, არამედ ჩვეულებრივი დაკავება იყო. მომხდარიდან მალევე შსს-მ განმარტებები სპეციალურ ბრიფინგზე გააკეთა. შსს-ში ისიც თქვეს, რომ დაკავებულთა შორის იყო საკრებულოს კიდევ ერთი წევრი „ნაციონალური მოძრაობიდან“, ლევან ხაბეიშვილი, მაგრამ ეს ინფორმაცია მცდარი აღმოჩნდა.
ნიკა მელია: „აღმოაჩინეს დაკავებიდან 1 საათში, კითხვაზე, ვიყავი თუ არა პარლამენტის წევრი, დიახ, ვითომ არ იცით, რომ ვარ და დაუყოვნებლივ მომხსნეს ხელბორკილები და გამოვედი, გავაჩერე ტაქსი და მოვედი აქ. გამოსულა ვიღაც ქალბატონი, „ქართული ოცნების“ დეპუტატი, ჩემი კოლეგა და უსაუბრია, რომ თითქოს ეს იყო განრიდება ბატონი მელიასი. როგორც რუსთაველის თეატრში როცა გარდაიცვლება მსახიობი და გამოასვენებენ იქედან, ხელში ამიყვანა 30-მა კაცმა და მანქანაში ჩამტენა. დააკავეს ის ადამიანები, ვინც სარალიძეს და მაჩალიკაშვილს გვერდში ედგა დღეების განმავლობაში და მკვლელები ახლა შესაძლებელია, მე მისმენდნენ. შესაძლებელია კი არა, მისმენენ და მკვლელების მფარველები. ბატონი გახარია არის ყველაზე მძიმეწონიანი დამნაშავე დღევანდელ მოვლენებთან დაკავშირებით, ეს ადამიანი აუცილებლად აგებს პასუხს“.
ირაკლი ნადირაძე: „ყელში უჭერდნენ, ახრჩობდნენ, ვეცადე, რომ ყელზე, რომ უჭერდნენ, ხელი გამეშვებინებინა, მხოლოდ და მხოლოდ ეს იყო. ამის ნაცვლად ასე მომიტაცეს და სად მივყავარ არ ვიცი. ძალიან მალე დამთავრდება... ეს არის დიდი სირცხვილი ბიჭებო. ჩვენ 9 წლის განმავლობაში ვაშენებდით სამართლიან სახელმწიფოს, ჩვენ ვაშენებდით სამართლიან პატრულს, ვინც დაიცავდა მოქალაქეებს, ვინც დაიცავდა ადამიანის უფლებებს. რის გამო მაკავებთ მითხარი და მერე დავჯდები? რის გამო მაკავებთ, ჩემი უფლებები ამიხსენით. წამოვალ ხალხო ფეხით, არ არის პრობლემა, არ მჭირდება ესე, ამხელა ესკორტი“.
ლევან ხაბეიშვილი: „ვერ დათვალეს, ვინ იყო დაკავებული და ვინ არა. ახლა ჭკუიდან გადავიდნენ და ჩვენი კუთვნილი მიკროავტობუსი გაიტაცეს. მძღოლი ჩამოსვეს ავტომობილიდან, საპატრულო პოლიციის წარმომადგენლებს არანაირი ოქმი არ დაუწერიათ, არანაირი სამართალდარღვევის ოქმი არ შეუდგენიათ. მოიტაცეს ჩვენი მიკროავტობუსი, რა მიმართულებით გადაიყვანეს არავინ არ იცის და აქედან შს მინისტრს მივმართავ, დაგვიბრუნოს ჩვენი კუთვნილი მიკროავტობუსი და მეორე, არ გაბედოს რაღაცების დამონტაჟება ან რამის მოგონება. მარტივი მიზეზით მძღოლი ჩამოსვეს სამართალდარღვევის ოქმის შედგენის გარეშე და ეს არის ავტომობილის გატაცება. ამ ქვეყანაში კრიმინალები აღარ იტაცებენ ავტომობილს და ახლა შს სამინისტრომ და შს მინისტრმა თავად დაიწყო ავტომობილების გატაცება“.
ნუგზარ წიკლაური: „დღევანდელი დაკავებები არის ძალადობის იმ ჯაჭვის გაგრძელება, რომელიც დაიწყო უდანაშაუალო ადამიანების დახოცვიდან და შემდეგ მათი მკვლელებისთვის ხელის დაფარებიდან. ხალხი აპროტესტებს ამას, ხალხი არის გამოსული იმისათვის, რომ დაიცვას სამართლიანობა და ხელისუფლება ამას უპირისპირებს მხოლოდ და მხოლოდ უხეშ ფიზიკურ ძალას“. 
ნიკა რურუა: „ეს მიანიშნებს იმაზე, რომ ხელისუფლება არის ძალიან შეშინებული და არაადეკვატურად იქცევა. იმის მაგივრად, რომ  კონკრეტული პასუხები გასცეს დაზარალებულებს, ამ შემთხვევაში ბატონებს, მაჩალიკაშვილს და სარალიძეს, მეტი ძალმომრეობით პასუხობს ხალხის, აბსოლუტურად ბუნებრივს პროტესტს“.
კობა ხაბაზი: „დეპუტატი განარიდეს ხალხს? რას განარიდეს დეპუტატი? თუ აგური ვარდებოდა და შემთხვევით შეიძლებოდა დაცემოდა და მოაცილეს იქაურობას?“.
ნიკა მაჭუტაძე: „კონსიტუტციური ეთიკის უგულვებელყოფით,  დემოკრატიის პრინციპების უგულვებელყოფით ქმნიან ხელოვნურ ბარიერებს და შეფერხებებს იმისათვის, რომ ადამიანებმა თავისუფლად გამოხატონ თავიანთი პროტესტი“.
გია თორთლაძე: „არ მახსოვს, რომ დეპუტატები დაეჭიროთ და დეპუტატები ძალისმიერი მეთოდებით გაეყვანათ აბსოლუტურად მშვიდბიანი აქციიდან. ამიტომ, ხელისუფლება გასულია უკვე კონსტიტუციური ჩარჩოებიდან. ხელისუფლება აგონიაშია უკვე“.
მურმან დუმბაძე: „კარვის აღება პარლამენტის წინ, ასეთი რამ კანონში არ წერია. საქართველოს მოქალაქეებს აქვს უფლება იცხოვრონ კარავში, ქუჩაში, ჰაერზე, ასე რომ პროტესტის უფლება აქვს ყველა მოქალაქეს. რაც შეეხება საქართველოს პარლამენტის წევრის დაკავებას, ეს არის ამაზრზენი ფაქტი. პარლამენტის წევრს რომ დაიჭერ, მაშინ მურმან დუმბაძეს, რიგით მოქალაქეს რას უზამ. რა თქმა უნდა, უკანონოა, უკანონო გადაწყვეტილება იყო და ზუსტად „ქართული ოცნება“ აკეთებს იმას, რასაც აკეთებდა წინა ხელისუფლებები“.
ჟურნალისტი: რატომ დააკავეთ ეს ადამიანები?
კახაბერ საბანაძე: „იმიტომ, რომ იყო ადმინისტრაციული სამართალდარღვევა და შესაბამისად დაკავდნენ. 
ჟურნალისტი: რას არღვევდნენ?
კახაბერ საბანაძე: საზოგადოებრივ წესრიგს“.
მამუკა ჭელიძე: „აღნიშნულმა პირებმა დაარღვიეს საზოგადოებრივი წესრიგი, სიტყვიერი შეურაცხყოფა მიაყენეს სამართალდამცველებს და არ დაემოჩილნენ პოლიციელის კანონიერ მოთხოვნებს. გარდა ამისა, ადგილზე იმყოფებოდა საქართველოს პარლამენტის წევრი ნიკანორ მელია, რომელიც ასევე არღვევდა საზოგადოებრივ წერიგს, შეურაცხყოფას აყენებდა პოლიციას და არ ემორჩილებოდა მათ კანონიერ მოთხოვნებს, პოლიციამ ადგილზე აღკვეთა მელიას სამართლდარღვევა, პარლამენტის წევრი ნიკა მელია თავისუფალია. ასევე გაცნობებთ, რომ დღეს რუსთაველის გამზირზე დაკავებულ იქნა ყაზახეთის რესპუბლიკის მოქალაქე, ინტერპოლის წითელი ცირკულარით მკვლელობისა და ყაჩღობისთვის ძებნილი პირი. აღნიშნული პირი სამართლდამცველებმა იმ დროს შეაჩერეს, როდესაც ის რუსთაველის გამზირზე არსებულ აქციას უერთდებოდა, პიროვნების იდენტიფიცირებისას მოქალაქე პოლიციას წინააღმდეგობა გაუწია, არ დაემორჩილა მის კანონიერ მოთხოვნას, რის გამოც ის ადგილზე დააკავეს. შემოწმებისას მას ცივი იარაღი, დანა აღმოაჩნდა. რუსთაველის გამზირზე პოლიციამ დღეს სხვა ძებნილიც დააკავა, სამართალდამცველებმა პარლამენტის შენობის წინ გაშლილ კარავში ქურდობისთვის ძებნილი 1994 წელს დაბადებული პირი იმ დროს დააკავეს, როდესაც კარავში აქციის მონაწილეებს შორის მოლაპარაკება მოხდა. აღნიშნული პირი თბილისის პოლიციის დეპარტამენტის ვაკე-საბურთალოს სამმართველოს მიერ 5 ივნისიდან ქურდობის ფაქტზე იძებნებოდა. შსს მოუწოდებს მოქალაქეებს საკუთარი აზრის გამოხატვა მოახდინონ კანონმდებლების შესაბამისად, დაიცვან მართლწესრიგი და არ დაარღვიონ შეკრებისა და მანიფესტაციის შესახებ საქართველოს კანონის მოთხოვნები. იმ შემთხვევაში თუ კანონსაწინააღმდეგოდ ადგილი ექნება გზის სავალი ნაწილის ბლოკირებას ან მოძრაობის შეზღუდვის მცდელობას, პოლიცია მოახდენს შესაბამის სამართლებრივ რეაგირებას“.
დღის მეორე ნახევარში, სამართალდამცველებმა გაშლილი კარვები უკვე ტროტუარიდანაც აიღეს, რასთან დაკავშირებითაც განცხადება სახალხო დამცველმაც გააკეთა. მისი შეფასებით, გზის სავალი ნაწილიდან კარვების აღება სწორი იყო, თუმცა ტროტუარიდან მისი აღების საჭიროება არ არსებობდა. ომბუდსმენისთვის პროტესტი გასაგებია, ასევე გასაგებია ის ემოციური ფონი, რომელიც აქვთ იმ ადამიანებს, რომლებიც დგანან ამ აქციებზე, თუმცა მისივე შეფასებით, პროტესტი კანონის ჩარჩოებიდან არ უნდა გავიდეს. კარვების აღებასთან დაკავშირებით შეფასებები გააკეთეს პოლიტიკოსებმა და მესამე სექტორის წარმომადგენლებმაც.
ნინო ლომჯარია: „ამ ვითარებაში, როდესაც რუსთაველი გადაიკეტა, ეს ქმედება გაცდა შეკრების და მანიფესტაციების კანონით რეგულირებული გამოხატვის თავისუფლების ფარგლებს, ეს იცოდნენ, როგორც აქციის მონაწილეებმა, ასევე იცოდა შსს-მ, იცოდა მედიამ და რა თქმა უნდა, ვიცოდი მეც. რაც მინდა ვთქვა არის ის, რომ ის პროტესტი, რაც დაიწყო სამართლიანი, საყოველთაო და სახალხო პროტესტით, არის ძალიან მნიშვნელოვანი პროცესი, ამიტომ მე მიმაჩნია, რომ ნებისმიერი მცდელობა, რაც დისკრედიტაციას გაუწევს აღნიშნულ პროცესს, დააკნინებს იმ პროცესს, რაც დაწყებული არის“.
ეკა გიგაური: „კანონმდებლობის შესაბამისად არ მოხდა ამ კარვების განთავსება იქ, თუმცა მეორეს მხრივ უნდა ითქვას, რომ მთავრობის გადასაწყვეტია, გამოხატვის ფორმის საშუალებას მისცემს თუ არა კონკრეტულ პიროვნებას“.
გიორგი მშვენიერაძე: „ტრანსპორტის სავალ ნაწილზე კონსტრუქციების აღმართვა და ამით ხელოვნური ბარიერების შექმნა ტრანსპორტის გადადგილებისთვის, თუკი თავად აქციის მონაწილეთა რაოდენობა არ არის იმდენი, რომ შეუძლებელია სხვაგვარად აქციის ჩატარება, არის კანონსაწინააღმდეგო. კარავი, როგორც დროებითი კონსტრუქცია და ნებისმიერი სხვა დროებითი კონსტრუქცია, შეიძლება იყოს სცენა ან ნებისმიერი სხვა, დასაშვებია განთავსდეს ქვეით მოსიარულეებისთვის განკუთვნილ გზაზე, ტროტუარზე, როგორც ვეძახით ხოლმე და აქ პრობლემა არ არის, პირიქით, თუ ვინმე ხელს შეუშლის მათ ამ ტიპის საგნების განთავსებაზე, ისინი თავად გავლენ კოსნტიტუციური ფარგლებიდან და დაარღვევენ პირთა შეკრება-მანიფესტაციის უფლებას“.
სალომე სამადაშვილი: „მე ვფიქრობ, რომ როდესაც კანონის ფარგლებში მოქმედებს ნებისმიერი ადამიანი, ამ ადამიანის უფლებებს იცავს საქართველოს კონსტიტუცია, ეს საკითხი არის ძალიან მარტივი, დაარღვია თუ არა კონსტიტუციური უფლებები საქართველოს მოქალაქეების ხელისუფლებამ, როდესაც დაშალა აქ კარვები?“.
ეკა ბესელია: „კანონში წერია, რომ გზის სავალი ნაწილის გადაკეტვა შეიძლება მაშინ, როდესაც ბუნებრივად არის ამის საჭიროება ხალხის რაოდენობიდან გამომდინარე, სხვა შემთხვევაში ხელოვნურად შეფერხება არ არის პროპორციული და შეიძლება შეიზღუდოს ასეთი მოქმედება, ამიტომ განხორციელდა ძალიან კორექტულად ის მოქმედება, რაც პოლიციამ განახორციელა... გამოხატვის თავისუფლება დაცული იქნება და ჩვენ არ ვართ ის ხელისუფლება, რომელიც მიუხედავად იმისა, რომ მართლაც სადავოა საჭიროება ამ მეთოდების გამოყენებისა, ხშირად ამ ფარგლების გადაცილებასაც ვხედავთ, ძალა დავუპირისპიროთ ამ ადამიანებს, როცა ეს ხდებოდა მაშინ, როდესაც ჩვენ ვიდექით ქუჩაში“.
არჩილ თალაკვაძე: „კარვებით ქუჩის გადაკეტვა იმ ადამიანების მიერ, რომლებმაც ეს გააკეთეს და როდესაც პროტესტში მონაწილეთა რაოდენობა ბუნებრივად არ კეტავდა ქუჩას, გაცდა გამოხატვის თავისუფლებას და კანონმდებლობის იმ ჩარჩოებს, რომლებიც დაწესებულია. შესაბამისად, პოლიცის რეაქცია ამაზე იყო დროული, ადეკვატური და კანონისმიერი“.
კარლო კოპალიანი: „აღნიშნული არის კანონის დარღვევა,  გამომდინარე კანონიდან, როდესაც მცირე ოდენობის ადამიანები არ უშლიან ხელს მოძრაობას, ისინი ვალდებული არიან თავიანთი პროტესტი გამოხატიონ ისეთ ადგილას, სადაც არ ფერხდება ავტომანქანების მოძრაობა ან სხვა მოქალაქეებს არ უქმნიან დისკომფორტს“.
21-საათიან „კურიერში“ ითქვა, რომ დღეს რუსთაველის გამზირზე მიმდინარე აქციაზე პოლიციასთან დაპირისპირებული აქტივისტები სამედიცინო დაწესებულებებს მიმართავდნენ. ერთ-ერთი მათგანი, „ნაციონალური მოძრაობის“ წევრი ნინო კვიტაშვილი „ინგოროყვას კლინიკის“ გადაუდებელი დახმარების განყოფილებაში იმყოფებოდა. მედიკოსებმა მას ტრავმული დაზიანების შესაბამისი რეკომენდაციები მისცეს. ნინო კვიტაიშვილის თქმით, სამედიცინო შემოწმების დროს მას ერთ-ერთმა ექიმმა უთხრა, რომ არ გაუწევდა სამედიცინო მომსახურებას პოლიტიკური კუთვნილების გამო. „ინგოროყვას კლინიკის“ ბიოეთიკის საბჭო ამ საკითხს ხვალ განიხილავს, მანამდე კი კლინიკამ კვიტაშვილს ოფიციალური ბოდიში უკვე მოუხადა. 
ნინო კვიტაშვილი: „აბსოლიტურად უსაფუძვლოდ, ისიც კი მახსოვს ხელები ზემოთ გვქონდა აწეული, დაგვიწყეს ჭიდაობა, ბიჭებს პირდაპირ მნიშვნელობით იპარავდნენ, იტაცებდნენ და ძალადობრივი გზით მიაქანებდნენ, მე ვცადე, რომ შემეჩერებინა ისინი მოწოდებით, რომ ეს მშვიდობიანი მანიფესტაციაა, ეს მშვიდობიანი აქციაა, მაგრამ მიუხედავად ჩემი ასეთი დამკიდებულებისა, პასუხად მივიღე მხოლოდ ძალადობა, რომელიც ჩემს მიმართ გამოიხატა ხელების გადაგრეხვაში, თავის უკანა ნაწილში დარტყმაც ვიგრძენი. სწორედ ეს გახდა შემდგომში ჩემი ცუდად გახდომის მიზეზი, იმიტომ, რომ თვალთ დამიბნელდა და იძულებული გავხდი, რომ იქვე მდგომი სასწრაფო დახმარების ექიმებისთვის მიმემართა“.

[bookmark: _Toc516551747]ბ) ზვიად კუპრავასა და მასთან ერთად დაკავებულ სამ ადამიანს სასამართლომ 14-დღიანი პატიმრობა შეუფარდა
11 ივნისს, გამთენიისას, რუსთაველის გამზირზე დაკავებულ ზვიად კუპრავასა და კიდევ სამ ადამიანს, სასამართლომ აღმკვეთი ღონისძიების სახით, 14-დღიანი პატიმრობა შეუფარდა. გადაწყვეტილების გამოცხადებამდე მოსამართლემ პროცესის გადადებაზე კუპრავას შუამდგომლობა არ დააკმაყოფილა. ადვოკატები მტკიცებულებების მოსაპოვებლად 10-დღიან ვადას ითხოვდნენ, მოსამართლემ კი კუპრავას ინტერესების დამცველებს მხოლოდ 1 საათი მისცა. ვიდრე ადვოკატები დაცვის სტრატეგიაზე მსჯელობდნენ, დაკავებულებს სხდომათა დარბაზიდან გამოსვლის საშუალება მიეცათ. დარბაზიდან ზვიად კუპრავამ პირდაპირ სასამართლოს სასადილოში გადაინაცვლა, სადაც ზაზა სარალიძეს შეხვდა. მალევე იქ მივიდნენ სამართალდამცველები და კუპრავას სხდომათა დარბაზში დაბრუნება მოსთხოვეს, რაზეც ეს უკანასკნელი უარს აცხადებდა („კურიერში“ აქცენტი გაკეთდა იმაზე, რომ მოსამართლის მიერ გამოცხადებული შესვენების დამთავრებამდე კიდევ ნახევარი საათი რჩებოდა). რამდენიმეწუთიანი სიტყვიერი და ფიზიკური დაპირისპირების შემდეგ, ადმინისტრაციული წესით დაკავებული ზვიად კუპრავა სასადილოდან სხდომათა დარბაზში პოლიციელებმა იძულებით დააბრუნეს, თუმცა, მან და მასთან ერთად დაკავებულებმა სასამართლო პროცესი მალევე პროტესტის ნიშნად დატოვეს. ადვოკატებმა საპატრულო პოლიციის სამხრე კამერების ჩანაწერების წარდგენა მოითხოვეს, რაზეც სამართალდამცველებმა განაცხადეს, რომ ათეულობით პოლიციელს, რომლებიც რუსთაველის გამზირზე იყვნენ, კამერები დასამუხტი ჰქონდათ. ამის შემდეგ ადვოკატებმა იმ კამერების მასალის გაშიფვრა მოითხოვეს, რომელიც რუსთაველის გამზირზეა დამონტაჟებული.
ზვიად კუპრავა: „შემოვიდნენ, საჭმლის ჭამა არ გვაცადეს, 3 საათამდე მქონდა დრო. არამარტო მე, ზაზას და ყველას ვინც იქ ვისხედით, გადაგვალეწეს თეფშები“.
ზაზა სარალიძე: „დარბაზიდან გამოუშვეს, დართეს ნება საჭმელი რომ გვეჭამა, დავსხედით, ვჭამდით, ხედავთ რაც ხდება, დაგვამხეს პოლიციელებმა ყველაფერი, ვინც იქ იყვნენ, ვინც სასამართლოზე ისხდა და ვინც გარეთ იყო.
ჟურნალისტი: რატომ დაიწყეს?
ზაზა სარალიძე: არ ვიცი, მოსამართლემ გამოგიძახა სასწრაფოდო კუპრავას მოსთხოვეს, ერთი წუთი დამაცადეო ჭამა, 3 საათამდე დრო ჰქონდა მიცემული, რაღაცა მოეპრიანათ და დაგვამხეს თავზე ყველაფერი. აი, გახარიას უწყებავ, შენი დედაც“. 
ზვიად კუპრავა: „არავითარი დაპირისპირება საპატრულო პოლიციის თანამშრომლებთან მანამდე არ მქონია. ეს არის პოლიტიკური გადაწყვეტილება, ჩემი დაკავების შესახებ მიღებული, მინიმუმ, შს მინისტრის მიერ და მიზნად ისახავს ჩემს განეიტრალებას იმ პროცესებიდან, რა პროცესებიც მიმდინარეობს რუსთაველის გამზირზე დღეს“.
ერთ-ერთი დაკავებული: „დაახლოებით, 50 პოლიციელი წამოვიდა ზვიად კუპრავასკენ, ამ დროს მეც გამოვედი, ზვიად კუპრავას მოკიდეს ხელი და გააქანეს. შესაბამისად, მე გამოვტრიალდი უკვე, პოლიციამ ჩვენ, დანარჩენს, ვინც იქ ვიყავით, ხელი გვკრა, წადითო და როდესაც შემოვტრიალდი და მოვდიოდი უკან, გავიგონე, რომ ეს, ვციტირებ: ემელის პატრონი დააკავეთო“.
ზაზა სარალიძე: „როგორც ჩანს, წინასწარი სცენარი აქვთ გაწერილი, აბსოლუტურად ყველაფერი, როგორ უნდა იმოქმედონ და როგორ უნდა მოეხდინათ არამარტო ზვიად კუპრავას, არამედ აქციის მონაწილეების დისკრედიტაცია. ფაქტია, რომ პირდაპირ ზეწოლაზე მოდის გახარია და მისი უწყება“.
ლევან დავითაია: „მოსამართლის გადაწყვეტილება არ იყო მისი. ეს სასამართლოს გადაწყვეტილება არის საპატრულო პოლიციისა და სასამართლოს ერთობლივი პროექტი, რომელიც ამ შემთხვევაში გაახმოვანა მოსამართლემ“.

[bookmark: _Toc516551748]გ) შს მინისტრი საქართველოს პარლამენტში; დეპუტატების კამათი პარლამენტის ბიუროს სხდომაზე
საქართველოს შს მინისტრი დღეს პარლამენტში მას შემდეგ მივიდა, რაც საკანონმდებლო ორგანოს წინ სამართალდამცავებმა კარვები აიღეს და ათობით პირი დააკავეს. შეხვედრა გიორგი გახარიამ ისე დატოვა, რომ კომენტარი არ გაუკეთებია. „კურიერში“ ხაზი გაესვა, რომ დღეს საკანონმდებლო ორგანოს ტერიტორიაზე შსს-ს განსაკუთრებულ დავალებათა დეპარტამენტის ასობით თანამშრომელი შეიყვანეს, ავტობუსების ნაწილით კი სპეციალური ეკიპირება - ფარები და ხელკეტები შეიტანეს. შს მინისტრთან შეხვედრის შესახებ განმარტებები, ოპოზიციის მოთხოვნით გამართულ ბიუროს სხდომაზე გააკეთა ირაკლი კობახიძემ. პარლამენტის თავმჯდომარის განცხადებით, პოლიციელების მხრიდან პარლამენტის წევრის, ნიკა მელიას დაკავებას ადგილი არ ჰქონია და ქვეყნის მთავარი გამზირიდან ის მხოლოდ განარიდეს. ამის შემდეგ ბიუროს სხდომაზე ურთიერთდაპირისპირება წარსულის გახსენებით გაგრძელდა. უმრავლესობამ „ნაციონალურ მოძრაობასა“ და „ევროპულ საქართველოს“ 9 წელი შეახსენა, ოპოზიცია კი განმარტებებს რაფალიანცის მკვლელობასა და ბოლო 6 წლის განმავლობაში მომხდარ სხვა გახმაურებულ საქმეებზე ითხოვდა. ამ ყველაფრის შემდეგ, მედიასთან ვრცელი განცხადება გააკეთა ირაკლი კობახიძემ.
რომან გოცირიძე (სხდომამდე გაკეთებული განცხადება): „ფაქტობრივად, ქვეყანაში მიდის ოპოზიციური პარტიის პოლიტიკური დევნა, ივანიშვილის ერთმმართველობა და არაფორმალური რეჟიმი გადადის პირდაპირ უხეშ ძალადობაზე, რომლის გამოვლინებაც იყო დღეს მომხდარი უპრეცენდენტო ფაქტი“.
სალომე სამადაშვილი (სხდომამდე გაკეთებული განცხადება): „გადადგეს გახარია, რომლის დაქვემდებარებაში მყოფმა ადამიანებმა უკვე დაარღვიეს საქართველოს კონსტიტუცია და კანონი. ივანიშვილის ხელისუფლება გავიდა კონსტიტუციური ველიდან ამ ქვეყნის მართვის, რაზეც ჩვენ დაუყოვნებლივ ვაცნობეთ საერთაშორისო თანამეგობრობას“.
თინათინ ბოკუჩავა (სხდომამდე გაკეთებული განცხადება): „როდესაც ასეთ უსამართლობას აწყდებიან დეპუტატები და კონსტიტუციის დარღვევით ხდება საკრებულოს წევრების და პარლამენტის წევრების დაკავება, სრულიად უძლური და უსუსურია რიგითი მოქალაქე ივანიშვილის რეჟიმის წინააღმდეგ“.
ირაკლი კობახიძე: „ადგილი ჰქონდა შემთხვევის ადგილზე სამართალდარღვევას ანუ კანონის მოთხოვნათა დარღვევას. იყო გარკვეული ქმედებები განხორციელებული შსს-ს წარმომადგენელთა მხრიდან და იმისათვის, რომ აღკვეთილიყო სამართალდარღვევა, საჭირო იყო პარლამენტის წევრის განრიდება ადგილიდან. მე დავინტერესდი, ადგილი ჰქონდა თუ არა დაკავებას, განმარტება მივიღე ასეთი, რომ მოხდა განრიდება, რათა ეს ქმედება არ გადაზრდილიყო რაიმე სხვა ტიპის სამართალდარღვევაში და მყისიერად იქნა ბატონი ნიკა მელია გათავისუფლებული“.
სერგო რატიანი: „ჩემთვის სრულიად გაუგებარია ეს მოქმედება. 1 წუთის თუ 1 საათის მერე, თქვენი ჩარევის შემდეგ იყო გათავისუფლებული თუ როგორ იყო, ჩვენ ვხედავთ დღეს ხელისუფლების მხრიდან სრულიად არაადეკვატურ ძალის გამოყენებას და ძალის დემონსტრირებას და რისი საფუძველიც არ არსებობდა. ასევე შემაშფოთებელია საკრებულოს წევრების დაკავება პროტესტის გამოხატვის დროს“.
რომან გოცირიძე: „გაიტაცეს დეპუტატი და თქვენ ამბობთ, რომ ეს განრიდება შეიძლება იყოს 24 საათის განმავლობაში? არ შეიყვანონ პოლიციის შენობაში და მანქანაში განრიდებული ყავდეთ? ვინ დაადგინა განრიდების დროის საზომი? 10 წუთია თუ 10 საათი? რატომ იყო თქვენთან შს მინისტრი? იმიტომ, რომ ამ სიტუაციიდან გამომძვრალიყავით და არაფორმალური კონსულტაციების შედეგად და როგორც ამბობთ, ჩარევის შედეგად, ფაქტობრივად, თქვენ მიაფუჩეჩეთ კანონდარღვევის ფაქტი“.
ირაკლი კობახიძე: „გავრცელდა ინფორმაცია შსს-სგან, კონკრეტულად ამ კარვებიდან აყვანილ იქნა ორი ძებნილი, რომელსაც უკვე დიდი ხანია ეძებს შსს“.
რომან გოცირიძე: „ჩვენ ვიცოდით, რომ თქვენ ნარკოტიკებს უდებდით. ახლა ორი ძებნილი ჩაუდეთ კარავში ხო?! ე.ი. თქვენ ნარკოტიკების ჩადების პრაქტიკიდან გადახვედით ძებნილების ჩადების პრაქტიკაზე... ვხედავთ, რომ მოხდა სერიოზული დანაშაული. ხდება იურიდიული ტერმინებით მანიპულაცია და როგორც უკვე აქ ითქვა, არავითარი განრიდება არ არსებობს დეპუტატთან მიმართებაში, გაიტაცეს დეპუტატი. ეს არის გამოსაძიებელი. სასწრაფოდ უნდა გამოცხადდეს შს მინისტრი და ახსნას ყველაფერი. დეპუტატის გატაცება უპრეცედენტო ფაქტია საქართველოს საპარლამენტო ცხოვრებაში“.
ეკა ბესელია: „ბატონ რომანს რომ ვუსმენდი, უპრეცედენტო შემთხვევა არისო, ის, რაც მოხდაო, მსგავსი არ ახსოვსო ქვეყნის ისტორიასო. რა უქენით, მართლა, კობა დავითაშვილს, პარლამენტის წევრი არ იყო 7 ნოემბერს და რა უქენით ვალერი გელაშვილს?“.
რომან გოცირიძე: „რა უქენით მაჩალიკაშვილს?“.
ეკა ბესელია: „ახლა რომ ამ შედარებას აკეთებთ, ეს არის საღ აზრთან ახლოს?“.
რომან გოცირიძე: „არის, იმიტომ არის ხალხი ქუჩაში“.
ეკა ბესელია: „როდესაც ასეთ შეფასებას აკეთებთ, იქ აუცილებლად გაგახსენებენ, უპრეცედენტო ეს იყო, პარლამენტის წევრებს რაც თქვენ უქენით. ერთი ქუჩაში სასიკვდილოდ გაიმეტეთ და კობა დავითაშვილი დღემდე ვეღარ გადაადგილდება თავისუფლად, ისეთ მდგომარეობაში ჩააგდეთ“.
მამუკა მდინარაძე: „ბატონო რომან, ბატონებო, პირველი, ძალიან გთხოვთ კიდევ ერთხელ, თუ თქვენთან თხოვნა შეიძლება საერთოდ რამის, ნუ მანიპულირებთ იმ გარდაცვლილი ადამიანის ბედით და დაანებეთ იმ კაცს თავი. საბედნიეროდ, ხალხი ხვდება ძალიან კარგად, რომ ადამიანის უფლებებს, ადამიანის სიმართლეს გაცილებით კარგად დავიცავთ, რაც არ უნდა ხარვეზები იყოს და თუ არის, იმასაც გამოვასწორებთ, ვიდრე თქვენ, როდესმე წარმოიდგენდით. იცით, რა იყო განსხვავება? როდესაც პარლამენტის წევრზე ამბავი გავრცელდა, პარლამენტის თავმჯდომარემ მოიკითხა და დასვა თუ არა კითხვა, შს მინისტრი იმ წამსვე მოვიდა პარლამენტში და განმარტებები გააკეთა. ახლა თქვენ წარმოიდგინეთ, თქვენ დროს რა მოხდებოდა, ჯერ თუ ტელეფონს აიღებდა საერთოდ მაშინდელი პარლამენტარების და თუ აიღებდა, მერე დაგახურავდათ ყველაფერს თავზე, რომ ოპოზიციონერის ბედი მოიკითხეთ, პარლამენტარის თან, წარმოდგენაც არ გინდათ, ალბათ, რა მოხდებოდა, მაშინდელი შს მინისტრისთვის, რომ დაგერეკათ და პასუხი მოგეთხოვათ, რა ბედი ეწია ოპოზიციონერ პარლამენტარს. განსხვავება კიდევ გითხრათ, რა არის? 7 წლის წინ ხალხი კითხულობდა ასეთ აქციებზე სახელმწიფო რატომ კლავსო და სახურავებზე რატომ აგდებენო, ახლა ხალხი კითხულობს, რატომ გაიყვანეს შემთხვევის ადგილიდანო. სწორია, ეს კითხვა უნდა დაისვას და პასუხიც გაეცა“.
ირმა ნადირაშვილი: „მე პირობას გაძლევთ, აქ რომ ვისმენ ყელმოღერებით საუბარს, რომ არ გამოვიყენოთ ადამიანების პირადი ტრაგედია ჩვენი პოლიტიკური მიზნებისთვის, მე თვალებიდან არ ამომდის, როგორ იდექით ქვევრთან ჩამხრჩვალი ბავშვის ცხედართან და როგორ იყენებდით ამას. თვალებიდან არასდროს არ ამომივა, როგორ მოიპარეთ მთავარი პროკურორის სეიფიდან ჟვანიას კადრები, როგორ დაგვაბრალეთ მკვლელობა და ამას გპირდებით, რომ არასდროს არ გავაკეთებთ, სარალიძის უბედურებას არასდროს არ გამოვიყენებთ პოლიტიკური მიზნებისთვის“.
ირაკლი კობახიძე: „მე მქონდა შეხვედრა გიორგი გახარიასთან, მე დავინტერესდი დეტალებით, რომელიც იყო დაკავშირებული დღეს მიმდინარე მოვლენებთან. რა ინფორმაციაც მე მივიღე, ეს მძლევს იმის თქმის საფუძველს, რომ შსს მოქმედებდა თანაზომიერების პრინციპის შესაბამისად. დანარჩენი, ჩვენ გვექნება დრო, დამატებით თუ გვექნება კითხვა, დავსვათ შს მინისტრის წინაშე. ის არის გახსნილი პარლამენტის წინაშე და უპასუხებს ყველა კითხვას. მე, რაც მაქვს ინფორმაცია, შსს მოქმდებდა პროპორციულობის პრინციპის შესაბამისად. რაც შეეხება საქმეს, იცით, რომ არის შექმნილი საგამოძიებო კომისია პარლამენტში. ამ კომისიას ექნება ყველანაირი შესაძლებლობა იმისთვის, რომ დასვას ყველა კითხვა, რომელიც დაკავშირებულია ამ საქმის გამოძიებასთან. არავის არაფერი დასაფარი არ აქვს, ჩვენ ინტერესებშია რომ ამ საქმეს მოეფინოს ნათელი. აქედან გამომდინარე, ჩვენი მხრიდან ექნება სრულ შეწყობა დროებით საგამოძიებო კომისიას, იქ დაისმება კითხვები და გაეცემა პასუხები ყველა დასმულ შეკითხვას.
ჟურნალისტი: შს მინისტრის გადაყენებას ითხოვს სარალიძე, თუ ხედავთ საჭიროებას მინისტრის გადადგომის?
ირაკლი კობახიძე: ეს არის არასწორი მოთხოვნა. ჩემთვის, სამწუხაროდ, გაუგებარია ეს მოთხოვნა, სამწუხაროდ, მიწევს მე ამის თქმა, შსს თვითონაც არის ჩართული ამ საქმის გამოძიებაში თავიდან ბოლომდე, მისი კომპეტენციის ფარგლებში მზად არის შსს,  პირადად მინისტრი, რომ პასუხი გასცეს ყველა კითხვას, რომელიც დაკავშირებულია კონკრეტულად ამ საქმესთან. ჩემი აზრით, ეს მოთხოვნა არის არასწორი მოთხოვნა.
ჟურნალისტი: გახარია ამ დრომდე იმყოფება საკანონმდებლო ორგანოში, ადასტურებთ თუ არა?
ირაკლი კობახიძე: ბატნი გიორგი იყო პარლამენტის შენობაში, თუმცა მე მაქვს ინფორმაცია, რომ მან უკვე დატოვა შენობა.
ჟურნალისტი: როდის?
ირაკლი კობახიძე: მე, როგორც ვიცი, ის რჩებოდა პარლამენტის შენობაში, ამჟამად აღარ იმყოფება შენობაში, ნებისმიერ დროს შეიძლება დაბრუნდეს“.

[bookmark: _Toc516551749]დ) „ევროპული საქართველოს“ წევრები ზაზა სარალიძესა და სახალხო დამცველს შეხვდნენ
დღეს საღამოს, ზაზა სარალიძე, სახალხო დამცველთან ერთად, „ევროპული საქართველოს“ წევრებს შეხვდა. ნინო ლომჯარიას განცხადებით, ეს შეხვედრა თავად ზაზა სარალიძის სურვილით დაიგეგმა და ეს არ იყო დროებითი საგამოძიებო კომისიის სხდომა.
ნინო ლომჯარია: „ზაზასთან მინდოდა შეხვედრა და მითხრა, რომ პარლამენტში მოდიო და დაემთხვა ამ შეხვედრას. მეც გამოვხატე ჩემის მხრიდან ამ შეხვედრაზე დასწრების სურვილი, იმიტომ, რომ მინდა ჩემი მხრიდან კომისიას ასევე მივაწოდო ყველა ის საინტერესო გარემოება, რომელიც სახალხო დამცველმა საქმის შესწავლის დროს გამოკვეთა და მინდა ეს გარემოებები გახდეს საგამოძიებო კომისიის შესწავლის საგანი. დღევანდელ შეხვედრაზე ჩვენ ერთად ვისაუბრეთ იმ საკითხებზე, რასაც სახალხო დამცველი, თვითონ ბატონი ზაზა ხედავს პრობლემატურად ამ საქმის გამო. შეკითხვები ჩნდება იმ საგამძოებო მოქმედებებთან, რომლებიც არ ჩატარებულა კონკრეტული პირების მიმართ, მაშინ, როდესაც ჩხუბის და ინციდენტში მონაწილე სხვა პირების მიმართ ჩატარდა ესეთი საგამოძიებო მოქმედებები, ასევე მტკიცებულებების განადგურებას ეხებოდა, ამოუღებლობას, ამოცნობის არ ჩატარებას და იმ მნიშვნელოვან საპროცესო მოქმედებებს, რომლებსაც შეეძლო უფრო ობიექტური და სრულყოფილი სურათი დაენახებინა ამ გამოძიების. თუკი გავყვებით კვალს, რატომ არ ჩატარდა კონკრეტული მოქმედებები, რატომ არ ჩატარდა ისე, როგორც უნდა ჩატარებულიყო ან რატომ არ მიექცა ყურადღება გარკვეულ გარემოებებს და გავყვებით თუ ვის ინტერესი შეიძლება ყოფილიყო ან ვისი პასუხისმგებლობა, შესაძლებელია მიგვიყვანოს ახალ პირებამდეც“.

[bookmark: _Toc516551750]ე) ზაზა სარალიძე არ გამორიცხავს, რომ აქციები დროებით შეწყვიტოს
„ევროპულ საქართველოსთან“ შეხვედრიდან გამოსულმა ზაზა სარალიძემ 21-საათიანი „კურიერის“ პირდაპირ ეთერში გააკეთა განცხადება. მან არ გამორიცხა, რომ აქციები დროებით შეწყვიტოს. ასევე, კიდევ ერთხელ უპასუხა ეკა ბესელიას და ხაზი გაუსვა, რომ ხორავას ქუჩის საქმეს მასთან ერთად არ განიხილავს.
ზაზა სარალიძე: „ვთანამშრომლობ მაქსიმალურად და ვითანამშრომლებ მაქსიმალურად, გავიარეთ რაღაც დეტალები, ძალიან დამაჯერებელ დეტალებზე ვისაუბრეთ. კომისიამ დაიწყო უკვე ამ საქმის მასალების გაცნობა, რასაც თვითონ ადასტურებენ იმ დეტალებს, რაზეც ჩვენ ვსაუბრობთ, იმედია საბოლოო ჯამში მივაღწევთ ჭეშმარიტებას.
ჟურნალისტი: გაგაცნეს თავისი სტილი მუშობის, დაზარალებულებს იბარებენ, შემდეგ პროკურატურის წარმომადგენლებს, შემდეგ მოწმეებს, თქვენ რჩევაც გკითხეს, სია გადმოგცეს, ეთნხმებით თუ არა?
ზაზა სარალიძე: სიაზე მიმდინარეობს მუშაობა. ამასთან დაკავშირებით ვრცელ კომენტარს არ გავაკეთებ, ვინ და როგორ უნდა დაიბარონ, გამოძიების თვალსაზრისით რომ რამე არ მოხდეს მერე. 24-საათიან რეჟიმში ნებისმიერ დროს შემიძლია ვითანამშრომლო...
ჟურნალისტი: თუ გამოკვეთეთ სახელები და გვარები ამ კომისიის ფორმატში ვისი პასუხისმგებლობაზეც საუბრობთ?
ზაზა სარალიძე: ღიად ვსაუბრობ ამ ადამიანებზე და კომისიას დავუმალო? ეს ხომ აბსურდი იქნება?
ჟურნალისტი: თქვით, რომ მზად ხართ ითანამშრომლოთ ამ კომისიასთან, თუმცა მანამდე გქონდათ კრიტიკული მოსაზრებები ეკა ბესელიასთან დაკავშირებით...
ზაზა სარალიძე: ეკა ბესელია ახლა არც ყოფილა.
ჟურნალისტი: კომისიის წევრია...
ზაზა სარალიძე: ამ ქალბატონს არ დავუჯდები სასაუბროდ, თორემ კომისიაში იყოს, ის კი არ დამიყენებია, რომ გააგდეთ კომისიიდან, უბრალოდ ამ ქალბატონს არ დავუჯდები სასაუბროდ.
ჟურნალისტი: რამ გამოიწვია თქვენი უნდობლობა?
ზაზა სარალიძე: მან თქვენი ტელევიზიით რაც გააჟღერა, გადაახვიოს თვითონაც და გადახედავს სიტუაციას, იქ რა დანაშულები ჩაიდინა ჩემს მიმართ.
ჟურნალისტი: რა დეტალებზე ისაუბრეთ, რამაც დაგაჯერათ, რომ ისინი მართლაც მუშობენ?
ზაზა სარალიძე: ყველა დეტალზე აბსოლიტურად. კონკრეტულად არ ჩავუღრმავდები, რომ გამოძიებას ხელი არ შევუშალო.
ჟურნალისტი: რაც შეეხება აქციას, ამასთან დაკავშირებითაც გვითხარი თქვენი პოზიცია.
ზაზა სარალიძე: აქციაზე ჩავდივარ ახლა, გადავხედავ სიტუაციას, შესაძლებელია მოვუწოდო ხალხს, რომ ცოტა ხნით შევისვენოთ. დღეს ბევრი გაურკვეველი სიტუაცია მოხდა ძალოვანი სტრუქტურებიდან, ამ თემაზე გენინსპექციაში მეც ვარ დაბარებული, მისასვლელი და ძალიან ბევრი საქმეა დღევანდელი დღიდან გამომდინარე გამოსაძიებელი, თუნდაც კუპრავას არასწორი დაკავება, თუნდაც ის ინციდენტი, რაც სასადილოში მოხდა. ფაქტიურად ამ საქმეებზე ვარ სარბენი, რომ ყველაფერს მივადევნო თვალყური და კიდევ რამე არ მოხდეს“.

ხორავას ქუჩაზე მომხდარი მოზარდების მკვლელობის საქმის გამოძიების მასალები უკვე პარლამენტშია. სასამართლოდან და შსს-დან 2 ეგზემპლარად გამოგზავნილი საქმის მასალები მმართველმა გუნდმა და ოპოზიციამ უკვე გადაახარისხა. 12 ტომის გასაცნობად კომისიის ნებისმიერ წევრს უფლება აქვს, 304-ე ოთახში, რამდენიმე საათი იმუშაოს. სწორედ ამ მასალების გაცნობის შემდეგ წარადგენენ დეპუტატები დასაკითხთა სიას. დღეს კომისიის თავმჯდომარემ ღიად თქვა, რომ იუსტიციის მინისტრმა ხორავას საქმესთან დაკავშირებით, შეცდომა დაუშვა მაშინ, როდესაც ირაკლი შოთაძეს თანამდებობიდან წასვლის შემდეგ მადლობა გადაუხადა. კომისიის მომდევნო შეკრება ოთხშაბათს, ქუთაისში გაიმართება. მაღალჩინოსნების დაკითხვასთან ერთად, კომისია დაზარალებულების გამოკითხვასაც გეგმავს. ზაზა სარალიძე კომისიის წევრებს მისი შვილის მკვლელობასთან დაკავშირებულ საეჭვო გარემოებებს ადვოკატთან ერთად გააცნობს. თუმცა, იმ შემთხვევაში, თუ სხდომაზე ეკა ბესელია იქნება, სარალიძე საუბარს არ აპირებს. მმართველი გუნდი კი 6-კაციანი შემადგენლობის შეცვლას კატეგორიულად გამორიცხავს. სარალიძის პროტესტი გაუგებარია ეკა ბესელიასთვისაც. საკანონმდებლო ორგანოში მოუწევთ მისვლა არასრულწლოვნებსაც, რომლებიც საქმეში ფიგურირებენ. 20-საათიან „ქრონიკაში“ ითქვა, რომ კომისიის მუშაობაში მოწვეული ექსპერტების რანგში, სავარაუდოდ, ყოფილი სამართალდამცველებიც ჩაერთვებიან. ირაკლი ქადაგიძე და ზაზა ჭაია დღეს კონსულტაციებზე საკანონმდებლო ორგანოში იმყოფებოდნენ, თუმცა ამ ეტაპზე კომისიასთან თანამშრომლობას არ ადასტურებენ. 
სერგი კაპანაძე: „არცერთი თანამდებობის პირი, ყოფილი თუ მოქმედი, რაც არ უნდა მაღალი თანამდებობის პირი იყოს ან ყოფილიყო, არ იქნება დაზღვეული კომისიაზე მოსვლისგან. ამაზე არსებობს კონსენსუსი.
ჟურნალისტი: ხორავას საქმესთან მიმართებაში თუ იყო შეცდომა, ამ კუთხით, თეა წულუკიანის?
სერგი კაპანაძე: თეა წულუკიანის განცხადება შოთაძის გადადგომის მერე, მიმაჩნია, რომ იყო სამარცხვინო განცხადება, რადგან ადამიანი, შოთაძე, რომელიც პასუხისმგებელი იყო მთელ ამ პროცესზე და გადადგა სწორედ ამის გამო, როდესაც ის იღებს ისეთ შექებას, როგორიც მან მიიღო იუსტიციის მინისტრისგან, მეტყველებს იმაზე, რომ იუსტიციის მინისტრი ადეკვატურად ვერ აფასებს შექმნილ მდგომარეობას“.
ანრი ოხანაშვილი: „საუბარია ყველა იმ კონკრეტულ პირზე, ვინც ან თვითმხილველია, ან შორიახლოს იმყოფებოდა ამ ინციდენტთან და ამ ტრაგედიასთან. კანონის ფარგლებში გვაქვს უფლება, მათ შორის, არასრულწლოვნები მოვიწვიოთ და ვაწარმოოთ მათთან, გამოკითხვის ფორმით, ინფორმაციის მიღება“.
მამუკა მდინარაძე: „პირველ რიგში, ჩვენ უნდა დავიბაროთ სარალიძე და დადუნაშვილი, გავეცნოთ უფრო დეტალურად, უფრო სიღრმისეულად, არგუმენტების წარმოდგენით მათ პრეტენზიებს, მათ კითხვებს და ამის შემდეგ ჩვენ უფრო გაგვიადვილდება ე.წ. საგამოძიებო სტრატეგიის განსაზღვრა“.
ზაზა სარალიძე: „მივალთ, მე და ჩემი ადვოკატი უკვე ვიყავით, გავესაუბრეთ ამ საგამოძიებო ჯგუფს, დეტალურად მივაწოდეთ ინფორმაცია და თუ ოფიციალურად დამიბარებენ, არც ეგ არ არის პრობლემა ჩემთვის, ნებისმიერ დროს მივალ, ოღონდ ეკა ბესელია თუ იქნება, ეკა ბესელიას მე არ დავუჯდები სალაპარაკოდ, ეგ გამორიცხულია. დანარჩენი, ნებისმიერი კომისიის წევრს, უნდა ცალ-ცალკე დავუჯდები, უნდა ერთიანად დავუჯდები“.
ეკა ბესელია: „თუ ეს რაიმე სხვა სარჩულის მატარებელი არ არის, ვერ გავიგე, რა იყო ამ განცხადების მიზეზი და მე ვითხოვ, ძალიან კონკრეტულად დასახელდეს, სად, რომელი ფრაზა იყო ის, რაც მან ჩათვალა, რომ იყო შეურაცხმყოფელი. მე ვითხოვ, რომ ეს დაკონკრეტდეს, სხვაგვარად, აბსურდამდე მივალთ ესე“.
ირაკლი ქადაგიძე: „თუ ჩავერთვებით, ჩავერთვებით და შევისწავლით საქმეს და შესაბამისად, კომისია სათანადო დასკვნასაც გააკეთებს, სად, რა ეტაპზე და რა დოზით გაყალბდა მტკიცებულებები, ვინ გადაამეტა უფლებამოსილებებს და რა ეტაპზე“.

[bookmark: _Toc516551752]ზ) ხორავას ქუჩაზე მომხდარი მკვლელობის საქმეზე მოწმეების მოსყიდვისა და დაშინების ბრალდებით დაკავებულ მერაბ მორჩაძეს სასამართლომ წინასწარი პატიმრობა შეუფარდა
11 ივნისს გამართულ პროცესზე, მოსამართლემ სრულად გაიზიარა პროკურატურის შუამდგომლობა და მერაბ მორჩაძეს აღმკვეთი ღონისძიების სახით, პატიმრობა შეუფარდა. გამოძიება მას სისხლის სამართლის კოდექსის 372-ე მუხლით ედავება, რაც მოწმის მოსყიდვას გულისხმობს. მოწმე, ვისზე ზემოქმედებასაც მერაბ მორჩაძეს ედავებიან, მიხეილ კალანდიაა - ხორავას ქუჩაზე მომხდარი ორი არასრულწლოვნის მკვლელობის საქმის თვითმხილველი და პროკურატურის ოქროს მოწმე. პროკურატურის ვერსიით, მერაბ მორჩაძე, რომელიც კალანდიების ნათესავია, მოზარდს გამოძიებაში მიცემული ჩვენების შეცვლას საქმეზე ერთ-ერთი ბრალდებულის სასარგებლოდ სთხოვდა. საბრალდებო დასკვნაში მითითებულ გარემოებებს მორჩაძე არ ეთანხმება. ის კატეგორიულად გამორიცხავს მიხეილ კალანდიასთვის ჩვენების შეცვლის სანაცვლოდ რაიმე თანხის გადაცემას ან დაპირებას. მისი მტკიცებით, მან მიხეილ კალანდიას მხოლოდ რჩევა მისცა. მერაბ მორჩაძემ დღესვე განაცხადა, რომ მოწმეზე შესაძლო ზემოქმედების საქმეზე ის პირველად ორი თვის წინ დაკითხეს და ამტკიცებს, რომ ამის შემდეგ მას კალანდიებთან ურთიერთობა აღარ ჰქონია. რატომ გახდა გასულ კვირას მისი დაკავება აუცილებელი, მერაბ მორჩაძემ არ იცის. მას მიაჩნია, რომ მისი პატიმრობისთვის საკმარისი არც ის ჩვენებებია, რომელიც საქმეში დევს. როგორც გაირკვა, მორჩაძის წინააღმდეგ ჩვენებებს მიხეილ და ლუკა კალანდიები, ასევე, მათი ბებია და მირზა სუბელიანი იძლევიან. მერაბ ადვოკატის ინფორმაციით, საქმეში სადავო 100 ლარია, რომელიც მისი დაცვის ქვეშ მყოფმა კალანდიების ოჯახში დატოვა. პროკურატურა კი ამტკიცებს, რომ ბრალდებულის წინააღმდეგ ფარული მიყურადებით მოპოვებული მასალაც აქვთ. მერაბ მორჩაძის ადვოკატი დღევანდელ გადაწყვეტილება სააპელაციო წესით გაასაჩივრებს. საქმეზე არსებითი განხილვა კი 30 ივლისიდან დაიწყება.
ლია ჩადუნელი: „ერთ-ერთმა მოწმემ, მიხეილ კალანდიამ მისცა ჩვენება, როგორც თვითმხილველმა და გარდაცვლილების, ლევან დადუნაშვილის და დავით სარალიძის მკვლელობის ფაქტთან დაკავშირებით მიუთითა ის გარემოებები, რომელიც მნიშვნელოვანი იყო გამოძიებისთვის. მიხეილ კალნდიას მოწმის სახით დაკითხვამდე დაახლოებით 2 კვირით ადრე, მერაბ მორჩაძე მივიდა მათთან სახლში და განუცხადა, რომ თუ ის შეცვლიდა გამოძებაში მიცემულ ჩვენებას იმდაგვარად, რომ ერთადერთი ბრალდებული გ.ჯ. გათავსუფლდებოდა, ეს იქნებოდა მისთვის კარგი, ვინაიდან ის შეინარჩუნებდა სახელს, მეგობრებს, გაიმჯობესებდა მატერიალურ მდგომარეობას“.
მერაბ მორჩაძე: „რა თანხა შევთავაზე? რა თანხა მივუტანე? რა ზეწოლაზეა საუბარი? ძალიან გთხოვთ, გულისყურით მომისმინეთ იმიტომ, რომ შეიძლება ვიღაცას რაღაც გადაწყვეტილება უკვე  მიღებული აქვს, მაგრამ ესე არ არის. რა ზეწოლაზეა საუბარი. არ დავლაპარაკებივარ მას დედამისის გარეშე. გასული იყო თვენახევარი მე რომ მივედი ამ ბავშვებთან. სპეციალურად არ მივდიოდი , სანამ არ მივიღე მესიჯი: „მერაბ, ჩვენ მეტი რა გაგვიჭირდება? სად ხარ? რატომ არ მოდიხარო?“. ტელეფონის ნომერი ვერ ვიცანი და ჩავთვალე, რომ რეკავდა ეს ხალხი, იმის გამო რომ ესენი არიან ჩვენი ახლო ნათესავები... არც არაფერი ფული შემითავაზებია, სიტყვაც კი არ მითქვამს ან ესე თქვი მიშა, ან ისე თქვი. მან მკითხა, მერაბი ბიძია, როგორ მოიქცეოდი ჩემს ადგილზეო? მე შვილო, მოვიქცეოდი ასე, ვიტყოდი  სიმართლეს იმიტომ, რომ შენ ეხლა მთელი საქართველო გიყურებს და მოდი  შვილო, სიმართლე ილაპარაკე, მხოლოდ ის, რაც შენ დაინახე, ამის მეტი მე  სიტყვა არ მითქვამს... 4 ადამიანის ჩვენება წამიკითხეს მე - მიშა კალანდია, რომელიც აქეთ იქით აკანკალებს, ვერ გავიგე რას ყვება ის ბავშვი საერთოდ, მეორე ადამიანის ჩვენება წამიკითხეს სუბელიანის, რომელიც ჩემზე საერთოდ არაფერს არ ლაპარაკობს, მესამე ადამიანის ჩვენება, მოხუცი ბებია, რომელიც არაფერს არ იძახის ჩემთან დაკავშირებით და მეოთხე ადამიანი, ანერვიულებული ვარ ვერ ვიხსენებ.
ადვოკატი: ლუკა კალანდია.
მერაბ მორჩაძე: ის საერთოდ არ მინახია, ეს ერთხელ მყავს ნანახი, ერთხელ ვნახე დედამისი და დედამისთან ვილაპარაკე, ვისთვის უნდა დამეძალებინა ეს ამბავი, რომ არიქა ეს ჩვენება მიეცი“.
თორნიკე ნადირაძე: „დადგინდა, რომ მორჩაძე პროცესის პერიოდში პერმანენტულად სტუმრობდა კალანდიების ოჯახს და ერთ-ერთ თვითმხილველ მოწმეს სთხოვდა შეეცვალა ჩვენება. ვადასტურებ, რომ ეს არის მიხელ კალანდია და  შესაბამისად, პირდებოდა გარკვეულ მატერიალურ კეთილდღეობას და ამასთან,  მიუთითებდა, რომ თუ საჭიროება გახდებოდა, მას ექნებოდა საზოგადოების ფართო მასების მხარდაჭერა. არსებობს ფარული საგამოძიებო მოქმედებების შედეგად ამოღებული მასალები, მთელი რიგი მტკიცებულებები, რომელიც ცალსახად მიუთითებს მის ბრალეულობასთან დაკავშირებით“.
ზაალ თავაძე: „100 ლარად ნაყიდი მოწმე თუ არსებობს, მე არ ვიცი. 100 ლარზეა ლაპარაკი. რა მოსყიდვაზე და ზემოქმედებაზე შეიძლება იყოს საუბარი, ხომ ხვდება ყველა, რომ ეს უბრალოდ სჭირდებოდა გამოძიებას, რომ ეს ტემპერატურა ჩაეხშო, როგორც სუბელიანის, ასევე მორჩაძის დაკავებით, თითქოს მოგვარდა პრობლემები ამით... ის მოწმე, ვისი ჩვენებაც გამოიყენეს ამ შემთხვევაში, კალანდია, პირდაოპირ ვიტყვი, შესჩილვა მას, რომ  იყო მძიმე ზემოქმედების ქვეშ სამართლადამცველების მხრიდან,  ისინი აიძულებენ მას სხვადასხვა ჩვენების მიცემას, უფრო სწორად, აზეპირებდნენ კონკრეტულ ჩვენებას და და ეს შესჩივლა მან მორჩაძეს, რომ როგორ მოვიქცე მირჩიე, რა გავაკეთოო და ამან უთხრა, მე რა გირჩიო, შენ დაინახე ის ყველაფერი და სიმართლე უნდა თქვაო“.

[bookmark: _Toc516551753]თეა წულუკიანის დაპირისპირება არასამთავრობო სექტორთან
არასამთავრობო სექტორს საქართველოს იუსტიციის მინისტრმა „იმედის კვირისთვის“ მიცემულ ექსკლუზიურ ინტერვიუში უპასუხა და განაცადა, რომ მათი მოთხოვნის მიუხედავად, გადადგომას არ აპირებს. ამას გარდა, თეა წულუკიანმა სამოქალაქო სექტორს რჩევაც მისცა, რომ პოლიტიკური გეგმები გვერდზე გადადონ ან პარტია ჩამოაყალიბონ და არჩევნებში სცადონ ბედი. მინისტრი არ იზიარებს არასამთავრობოების შენიშვნებს რეფორმებსა და მართლმსაჯულების სისტემაში არსებულ ხარვეზებთან დაკავშირებით. მისი განცხადებით, მესამე სექტორის ნაწილი ცდილობს, რომ ქვეყანაში მხოლოდ მათთვის სასურველი რეფორმები გატარდეს. იუსტიციის მინისტრის პასუხად მესამე სექტორში აღნიშნეს, რომ თეა წულუკიანს არასამთავრობო სექტორის როლი გათავისებული არ აქვს. ამასთან ერთად, ისინი კვლავ მის გადადგომას ითხოვენ. ეს მოთხოვნა გაუგებარია საპარლამენტო უმრავლესობისთვის, სადაც მიიჩნევენ, რომ თეა წულუკიანის გადადგომის საფუძველი არ არსებობს. მათგან განსხვავებით, არასამთავრობოების მოთხოვნას იუსტიციის მინისტრის გადადგომასთან დაკავშირებით, იზიარებენ ოპოზიციაში.
თეა წულუკიანი: „თუკი მმართველი პარტია მეტყვის, რომელიც არის მთავრობის სალაპარაკო ენაზე რომ ვთქვა უფროსი, რომ მე უნდა წავიდე ჩემი თანამდებობიდან, რა თქმა უნდა, მე არც ხვეწნა დამჭირდება და არც ბევრი ყიჟინი... ისინი მონაწილეობენ რაღაც პოლიტიკურ პროცესში, რაც, მე ვხვდები, რა პოლიტიკური პროცესია, მაგრამ, რაც მალე გადადებენ ეს რამდენიმე არასამთავრობო ორგანიზაცია გვერდზე თავიანთ პოლიტიკურ გეგმებს და ჩაერთვებიან, დაუბრუნდებიან, თუ ეს სწორი გამოთქმაა, დაუბრუნდებიან არასამთავრობო სექტორს, ან მაშინ უნდა ჩამოყალიბდნენ პოლიტიკურ პარტიებად და შევეჯიბროთ ერთმანეთს არჩევნებში და ვნახოთ, ვინ უფრო მეტ ხმას მიიღებს, ჩვენ თუ პარტია - „ეკა გიგაური“... ეს არასამთავრობო ორგანიზაციები, არაერთხელ მაქვს ხოლმე საპროტესტო აქციები, მე მთხოვენ, რომ ის ადამიანი, რომელსაც აქვს მამაკაცის ორგანოები გავატარო ქალად სამოქალაქო რეესტრში და ის ადამიანი, რომელსაც აქვს ქალის ბიოლოგიური ორგანოები, გავატარო მამაკაცად. ვაღიარებ, რომ ეს რეფორმა მე არ გამიტარებია.
ჟურნალისტი: თქვენ, პირადად, მომხრე ხართ თუ არა ამ რეფორმის?
თეა წულუკიანი: არის არაერთი სამართლებრივი, სამედიცინო და სხვა ფსიქოსოციალური საკითხები, რაც უნდა იქნეს განხილული მანამ, სანამ ეს რეფორმა გატარდება, თუ უნდა გატარდეს“.
ეკა გიგაური: „ვფიქრობთ, რომ ამ ადამიანმა და ამ შემთხვევაში, იუსტიციის მინისტრზე ვსაუბრობ, ვერ გაართვა თავი იმ მოვალეობას და იმ დაკისრებულ ვალდებულებებს, რომელიც მასზე იყო და ვფიქრობ, რომ ეს არის პრობლემა ამ ქვეყნისთვის და პრობლემაა, პირველ რიგში, მმართველი გუნდისთვის. ენჯეო სექტორისთვის ყველაზე მნიშვნელოვანი არის ის, რომ გამოსწორდეს კონკრეტული საკითხები, ჩატარდეს კონკრეტული რეფორმები და ეს იქნება ყველასთვის კარგი“.
სულხან სალაძე: ეს შეფასება მინისტრის მხრიდან იყო მცდელობა, რომ თითქოსდა განეიტრალება მომხდარიყო ან დაკავშირება რაღაც პოლიტიკურ ჯგუფებთან, მაგრამ, სინამდვილეში, ეს არ არის პასუხი იმ პრობლემებზე, რომელთა გამოც ჩვენ ვსაუბრობთ მინისტრის გადადგომის აუცილებლობაზე“. 
სერგი კაპანაძე: „იუსტიციის მინისტრის გადადგომას უკვე ითხოვს არამარტო პოლიტიკური სპექტრი, მათ შორის, ოპოზიციური პარტიები და დიდი ხანია, მაგალითად, „ევროპული საქართველოს“ წარმომადგენლები ამ საკითხს აყენებენ. მე ღრმად ვარ დარწმუნებული, ეს ადამიანი არ არის შესაფერისი დაკავებული თანამდებობის“.
სოფიო კილაძე: „ქალბატონი თეა არის ძალიან კარგი პროფესიონალი. ადამიანი, რომელმაც ძალიან ბევრჯერ დაამტკიცა თავისი კომპეტენტურობა და ერთგულება საქმისადმი, ქვეყნისადმი და მე არ მგონია, რომ არასამთავრობოების მოთხოვნა არის სამართლიანი“. 
მამუკა მდინარაძე: „მინისტრების გადადგომაზე, მე მგონია, რომ დღეს საუბარი არის ზედმეტი“.

[bookmark: _Toc516551754]საქალაქო სასამართლოში ტერორიზმის საქმეში ბრალდებულთა პროცესი გრძელდება
თბილისის საქალაქო სასამართლოში, ტერორიზმში ბრალდებულთა პროცესზე, 11 ივნისს გამართულ სხდომაზე ის ექპერტები დაიკითხნენ, რომლებმაც თემირლან მაჩალიკაშვილის ოთახიდან ამოღებულ ხელყუმბარაზე ექსპერტიზა ჩაატარეს. მათი მტკიცებით, ხელყუმბარაზე არის სისხლის წვეთები და შესაბამისად დნმ-ის კვალი, თუმცა მასზე არ აღმოჩნდა თემირლან მაჩალიკაშვილის თითის ანაბეჭდები, რის გამოც მაჩალიკაშვილის ოჯახის ადვოკატი საეჭვო დეტალებზე საუბრობს. ექსპერტის ჩვენების შინაარსზე არ საუბრობს პროკურორი.
მარიამ კუბლაშვილი: „დაქტილოსკოპიური ექსპერტიზის ჩამტარებელმა ექსპერტმა განაცხადა და დაადასტურა, რომ არც ფალიაზე, არც ხელყუმბარის მაგვარ ნაწილზე არ აღმოჩნდა არანაირი თითის ანაბეჭდი. ხელყუმბარაზე იყო დნმ, სისხლი შესაბამისად, თუმცაღა სისხლი იყო ძალიან მცირე ოდენობით, შხეფების სახით. სროლის მომენტიდან წამიერად განვითარდა ძლიერი სისხლდენა, იმდენად ძლიერი იყო ეს სისხლდენა, რომ ბალიშები იყო, სამი ბალიში იყო, ალბათ, თვითონვე ცდილობდნენ სისხლის შეჩრებას, აბსოლუტურად მოცული იყო მთელი ლოგინი სისხლში. თუ მას ხელში ეჭირა ხელყუმბარა, გასროლის შედეგად ხელყუმბარაზე უფრო მოცულობითი სისხლი უნდა ყოფილიყო აუცილებლად“.
ნანა ხუნჯუა: „დღევანდელ სასამართლო სხდომაზე წარმოვადგინეთ 4 ექსპერტი, რომლებმაც ისაუბრეს მათ მიერ გაცემულ დასკვნებთან დაკავშირებით, ეს გახლდათ ბიოლოგიური ექსპერტები, ასევე დაქტილოსკოპიური ექსპერტი. რაც შეეხება ექსპერტიზის დასკვნების შინაარს, მოგეხსნებათ, რომ სასამართლო სხდომა არის დახურული და შესაბამისად, ამ ექსპეტიზის დასკვნების შინაარსთან დაკავშირებით კომენტარს ვერ მოგახსნებთ. შემიძლია გითხრათ, რომ მათ დაადასტურეს მათ მიერ გაცემული დასკვნების სისწორე“.

[bookmark: _Toc516551755]არჩილ ტატუნაშვილის ოჯახის თხოვნით, კომპლექსურ-კომისიურ ექსპერტიზას წამების მსხვერპლთა რეაბილიტაციის ცენტრი „ემპათია“ ჩაატარებს
ცენტრ „ემპათიას“ ამასთან დაკავშირებით არჩილ ტატუნაშვილის ოჯახმა უკვე მიმართა და დაიგეგმა თანამშრომლობის სამომავლო სტრატეგიაც. აღნიშნულმა ექსპერტიზამ გარდაცვლილის სხეულზე არსებული 100-ზე მეტი დაზიანებისა და ოკუპირებული ცხინვალის იზოლატორში საქართველოს მოაქალაქის დაღუპვის მიზეზ-შედეგობრივი კავშირი უნდა დაადგინოს. დასკვნა აგვისტოში სტრასბურგში წარსადგენ საქმეს დაერთვება. „ემპათიაში“ აცხადებენ, რომ ახლა სრულყოფილი ექსპეტიზისთვის, საგამოძიებო ორგანოებიდან სისხლის სამართლის საქმის მასალებს ელოდებიან.
მარიამ ჯიშკარიანი: „ეს რთული ექსპერტიზა იქნება, ვინაიდან სამი თვეა ხელის შეშლის მეტი არაფერი არ გაუკეთებია სახელმწიფო ინსტანციებს, მათ შორის პროკურატურას და სამხარაულის ექსპეტიზის ბიუროს. უნდა მოხდეს არა მარტო სიკვდილის მიზეზის გარკვევა, არამედ, შეფასება უნდა მიეცეს წამების ფაქტს თვითონ, წამების შედეგებს და წამების შედეგების მიზეზ-შედეგობრივ კავშირს ადამიანის გარდაცვალებასთან“.
თამარ ავალიანი: „გვინდა ვთხოვოთ საგამოძიებო ორგანოებს, რომ ცენტრი „ემპათია“ უზრუნველყოს ყველა იმ საჭირო მასალით, რომელიც მას დაეხმარება ექსპერტიზის დროულად და ეფექტიანად ჩატარებაში“.

[bookmark: _Toc516551756]ევროპარლამენტი საქართველოზე სპეციალური რეზოლუციის მისაღებად ემზადება („მოამბე“)
21-საათიან „მოამბეში“ ითქვა, რომ ევროპარლამენტი საქართველოს ტერიტორიული მთლიანობისა და სუვერენიტეტის მხარდამჭერი რეზოლუციის მისაღებად ემზადება. აღინიშნა, რომ მანამდე, 12 ივნისს, ევროპარლამენტში დებატები გაიმართება საქართველოს ოკუპირებულ ტერიტორიებზე რუსეთის შეჭრის მეათე წლისთავთან დაკავშირებით, სადაც ევროპარლამენტარებთან ერთად, სიტყვით გამოვა ევროკავშირის უმაღლესი წარმომადგენელი საგარეო პოლიტიკისა და უსაფრთხოების საკითხებში, ფედერიკა მოგერინი.
ანა გომესი: „ჩვენ ვღელავთ და ყოველთვის ვიქნებით საქართველოს გვერდით და იმ ქვეყნის წინააღმდეგ, რომელიც ოკუპანტია და არალეგალურად იკავებს თქვენს ტერიტორიას და არღვევს, როგორც საქართველოს მოქალაქეების უფლებებს, ასევე საერთაშორისო სამართლის პრინციპებს და ნორმებს. არჩილ ტატუნაშვილის მკვლელობა იყო კიდევ ერთი დასტური იმის, რომ სიტუაცია საგანგაშოა. ჩვენ არასდროს შევეგუებით ოკუპაციას, არასდროს შევეგუებით მეზობელ სახელმწიფოებზე გავლენის მოპოვების მცდელობას და აგრესიას. მინდა გამოვეხმაურო ასევე სირიის მიერ ოკუპირებული ტერიტორიების აღიარებას, ეს არის დემონსტრირება იმის, რომ ასადის რეჟიმი პუტინის მარიონეტული რეჟიმია და ყველა ნაბიჯს ასადი დგამს რუსეთის კრემლის მანიპულირების შედეგად“.
მიქაელ გალერი: „არჩილ ტატუნაშვილის საქმე არის, რომელზეც ჩვენ დღემდე შეძრული ვართ. ყველასთვის ნათელია თუ რატომ არ გადმოსცეს დიდი ხნის განმავლობაში ოჯახს ცხედარი. ჩვენ მოვუწოდებთ რუსეთს, რომელიც ეფექტიანი კონტროლის განმახორციელებელი ძალაა და დე-ფაქტო მმართველი, რომ მათ პატივი უნდა სცენ და დაიცვან მინიმუმ ჰუმანიტარული კანონმდებლობა. ჩვენთვის 2008 წლის ომი იყო გაკვეთილი. გაკვეთილი იმის, რომ რუსეთი არ ჩერდება. ჩვენ გვინდა ვუთხრათ რუსეთს, რომ ასეთი ქმედებები ევროპაში 21-ე საუკუნეში დაუშვებელია. ჩვენ გვსურს ძლიერი, ერთიანი და დემოკრატიული საქართველო. ეს რეზოლუცია არის სოლიდარობა და პოლიტიკური მხარდაჭერა“.
ელმარ ბროკი: „იყო საქართველო და არის უკრაინა. ჩვენ არ დავუშვებთ საზღვრების ცვლილებას, გაყინულ კონფლიქტებს და ძალისმიერი მეთოდების გამოყენებას. ჩვენ დაწესებული გვაქვს სანქციები რუსეთის წინააღმდეგ. ევროკავშირმა უნდა გააგრძელოს ზეწოლა მოსკოვზე და აქტიურად დაუჭიროს მხარი საქართველოს. რეზოლუცია ჩვენი დამოკიდებულების დასტურია საქართველოს და ქართველი ხალხის მიმართ“.

[bookmark: _Toc516551757]საქართველოს ბულგარეთის რესპუბლიკის ეროვნული ასამბლეის პრეზიდენტი სტუმრობს
ვიზიტის ფარგლებში, ბულგარეთის რესპუბლიკის ეროვნული ასამბლეის პრეზიდენტმა, ცვეტა კარაიანჩევამ პირველი შეხვედრა ქართველ კოლეგასთან, ირაკლი კობახიძესთან გამართა. შეხვედრის შემდეგ, მხარეებმა სტრატეგიული პარტნიორობის შესახებ მემორანდუმს მოაწერეს ხელი. დოკუმენტი საქართველოსა და ბულგარეთს შორის საპარლამენტო ურთიერთთანამშრომლობის გაძლიერებას ითვალისწინებს. ამის შემდეგ, ირაკლი კობახიძემ და ცვეტა კარაიანჩევამ პრესისთვის ერთობლივი განცხადებაც გააკეთეს.
ირაკლი კობახიძე: „შეხვედრაზე ჩვენ ვისაუბრეთ ჩვენს ქვეყნებსა და რეგიონში მიმდინარე მოვლენებზე, ორმხრივ ურთიერთობაში არსებულ მნიშვნელოვან საკითხებზე. მადლობა გადავუხადეთ ბულგარეთის მხრიდან საქართველოს ტრიტორიული მთლიანობის, ასევე ევროპულ და ევროატლანტიკურ სტრუქტურებში ინტეგრაციის მხარდაჭრისთვის, გავაცანით ქვეყანაში მიმდინარე ფართომასშტაბიანი რეფორმები, რომლებიც მიზნად ისახავს საქართველოში დემოკრატიის განმტკიცებას, კეთილდღეობის ზრდას, სტაბილურობისა და უსაფრთხოების გაძლიერებას“.
ცვეტა კარაიანჩევა: „ამ დოკუმენტის თანახმად, ორივე მხარე ისწრაფის გააძლიეროს საქართველოს ინტეგრაცია ევროატლანტიკურ სტრუქტურებში. ყველამ იცის, რომ ბულგარეთი დღესდღეობით არის ევროსაბჭოს თავმჯდომარე, რამაც მოგვცა დამატებითი შესაძლებლობები, რათა გავაღრმაოთ ჩვენი ურთიერთობები. კიდევ ერთხელ ვადასტურებ ჩემი კოლეგის წინაშე, ბულგარეთის მხრიდან მხარდაჭერას ქართველი ხალხის ევროპული და ევროატლანტიკური არჩევანის მიმართ. დადებითად ვაფასებ იმ ფაქტს, რომ საქართველოს ახალ კონსტიტუციაში ჩაწერილია სურვილი, გახდეს ევროკავშკირისა და ნატოს წევრი. ჩვენ გამოვხატავთ სრულ მხარდაჭერას საქართველოს ტერიტორიული მთლიანობისა და სუვერენიტეტის მიმართ, მის საერთაშორისოდ აღიარებულ საზღვრებში“.

[bookmark: _Toc516551758]დაცულია თუ არა საქართველოში საავტომობილო გზებზე მგზავრთა უფლებები
როგორც 20-საათიან „ქრონიკაში“ ითქვა, ეს საკითხი განსაკუთრებით აქტუალური, რამდენიმე დღის წინ, გომბორის გზაზე მომხდარი ტრაგედიის შემდეგ გახდა. 4 ადამიანი გარდაიცვალა და 21 დაშავდა მეექვსეკლასელთა ექსკურსიაზე, რომელთა ნაწილიც ამ დრომდე საავადმყოფოში მკურნალობს. „საქართველოს ალიანსი უსაფრთხო გზებისთვის“ კანონით ითხოვს მგზავრთა უფლებების დაცვას. მათი აზრით, რეგულაციები უნდა დაწესდეს მძღოლებისთვის, რათა მოქალაქეებმა გარანტირებულად იცოდნენ, რომ ეს მძღოლი კვალიფიციურია და ამასთან, დასვენების და მუშაობის რეჟიმები აქვს დაცული. ალიანსში ფიქრობენ, რომ საჭიროა ეკონომიკის სამინისტრო ჩაერთოს ამ საკითხში, რათა რეგულაციები დეტალურად გაიწეროს. „ქრონიკაში“ გასულ სიუჟეტში ითქვა, რომ კანონის მიუხედავად, თბილისის მერიის ტრანსპორტის საქალაქო სამსახური მზად არის სახმელეთო ტრანსპორტის სააგენტოს დაეხმაროს და ერთად გადახედონ დედაქალაქში არსებულ ავტოსადგომების ფუნქციონირებას. ეკონომიკის სამინისტრო საკითხზე ოფიციალურ კომენტარს არ აკეთებს. უწყებაში ამბობენ, რომ რეგულაციებზე განათლების სამინისტრო მუშაობს. თუ რა კონკრეტულ ნაბიჯებს დგამენ, განათლების სამინისტროში ჯერ არ განმარტავენ. სასკოლო ექსკურსიებთან დაკავშირებით რომ რეგულაციები მკაცრდება, ამაზე საუბრობს „ქართული ოცნების“ წევრი, დეპუტატი მარიამ ჯაში. განათლების საპარლამენტო კომიტეტის თავმჯდომარის განცხადებით, შესაძლოა, ცვლილება საგზაო მოძრაობის შესახებ კანონშიც შევიდეს. ამ საკითხს კულტურისა და სპორტის მინისტრი, მიხეილ გიორგაძეც გამოეხმაურა.
მამუკა მუმლაძე: „არსებული კანონმდებლობით, არ ვერევით დედაქალაქში მოქმედი ავტოსადგურების ფუნქციონირებაში, ეს პირდაპირი ვალდებულება არის ტრანსპორტის სააგენტოსი... მსურველი ექსკურსიის, მიდის ინდმეწარმესთან ან ფიზიკურ პირთან და თანხმდებიან კონკრეტული ექსკურსიის და საქალაქთაშორისო მარშრუტის განხორციელებისთვის. აქ არ ერევა დამატებით არც დედაქალაქის მთავრობა, არც ეკონომიკის სამინისტრო, არც სახმელეთო ტრანსპორტი სააგენტო, არც საპატრულო პოლიცია. კარგი იქნება შეთანხმების ნაწილში ერთ-ერთი უწყება თუ ჩაერევა“.
მარიამ ჯაში: „რეკომენდაციები უნდა გახდეს სავალდებულო არამხოლოდ სკოლებისთვის, არამედ ნებისმეირი ორაგანიზაციისთვის, რომლებიც განახორციელებენ ბავშვთა გადაყვანას, ამ კუთხით გამკაცრდება რეგულაცია“.
მიხეილ გიორგაძე: „თუ მშობელი არ მიაქცევს ყურადღებას იმას, რომ სამარშრუტო ტაქსში დაშვებულზე ორჯერ მეტი ბავშვი და მგზავრი მგზავრობს, თუ მძღოლი შესაბამისი მანქანის გამართულობას არ უზრუნველყოფს, თუ პედაგოგი, მასწავლებელი, სკოლის დირექტორი ამ რეგულაციების ზედმიწევნით, ზუსტად შესრულებას არ მიაქცევს ყურადღებას, მაშინ, რა თქმა უნდა, მხოლოდ რეგულაციებით, ჩვენ ვერ ავიცილებთ თავიდან ასეთ ტრაგედიებს“.

[bookmark: _Toc516551759]დაპირისპირება ქართველ და უცხოელ პარაპლანისტებს შორის
9 ივნისს გუდაურში ქართველ და უცხოელ პარაპლანისტებს შორის მომხდარ დაპირისპირებას დღეს ორივე მხარის წარმომადგენლები გამოეხმაურნენ. საქართველოს პარაგლაიდინგის ეროვნულ ფედერაციაში ამბობენ, რომ დაპირისპირება მას შემდეგ დაიწყო, რაც ერთ-ერთმა რუსმა ინსტრუქტორმა ქართველს პარაშუტი დაუზიანა და მის ხევში გადაგდებას შეეცადა, ამის შემდეგ კი ფედერაციის რამდენიმე წევრის წინააღმდეგ ცრემლსადენი გაზიც გამოიყენეს. ქართველი პარაპლანისტების განცხადებით, ეს პირველი შემთხვევა არ არის, როდესაც რუსი და უკრაინელი კოლეგები მათ უსაფრთხოებას ემუქრებიან. ქართველი პარაპლანისტები ამბობენ, რომ კონფლიქტი მათ შორის დაახლოებით 1 წლის წინ დაიწყო, როდესაც ბილიკი, რომლითაც ყველა პილოტი თანაბრად სარგებლობდა იჯარით რუსი და უკრაინელი პილოტების კომპანია „ატლანტიდას“ გადაეცა. კონფლიქტის 1 წლის დაწყებას ადასტურებენ რუსი და უკრაინელი პილოტები, თუმცა მათ კონტრბრალდებები აქვთ. ისინი ქართველ პარაპლანისტებს ბიზნესის წართმევის მცდელოაბში ადანაშაულებენ. ნაცემი რუსი და უკრაინელი პარაპლანისტების განცხადებით, იყო პროვოკაციებიც. მათი მტკიცებით, ამის შესახებ იცოდა პოლიციამაც და ტურიზმის ეროვნულმა ადმინისტრაციამაც. ტურიზმის ეროვნულ ადმინისტრაციაში კომენტარს არ აკეთებენ, თუმცა ამბობენ, რომ რუსი და უკრაინელი პარაპლანისტებისგან მათთან არანაირი შეტყობინება არ შესულა. პარაპლანისტებს შორის ერთწლიანი დაპირისპირების შესახებ საქმის კურსშია მცხეთა-მთიანეთის გუბერნატორი. ლევან ზაუტაშვილი ამბობს, რომ კონფლიქტს სისტემური ხასიათი არ ქონია, ინციდენტზე კი რეგირება დროულად ხდებოდა. გუბერნატორი სფეროს დარეგულირების აუცილებლობაზე საუბრობს.
ორი დღის წინ სოცილურ ქსელში რუსეთის მოქალაქემ გაავრცელა ვიდეო, სადაც პარაპლანისტებს შორის კონფლიქტია ასახული. მასალაში ჩანს, რომ ქართველი პილოტები რუს კოლეგას ფიზიკურად უსწორდებიან. გუდაურში რუსეთის მოქალაქის ცემის ფაქტზე, შსს-მ 4 ადამიანი დააკავა, რასაც ადგილობრივი მოსახლეობის პროტესტი მოყვა. სოფელ ქვეშეთთან აქცია გაიმართა. მათ დაახლოებით 3 საათის განმავლობაში ქონდათ გადაკეტილი გუდაური-სტეფანწმინდის გზა. მთავარი მოთხოვნა დაკავებულების გათავისუფლება იყო. მოსახლეობის განმარტებით, სოცილურ ქსელში გავრცელებული ვიდეო ფრაგმენტია და რელობას არ ასახავს. თუ გუდაურის ინციდენტის დროს დაკავებულ პარაპლანისტებს არ გაათავისუფლებენ, ადგილობრივი მოსახლეობა ფართომასშტაბიან აქციებს აანონსებს.
გიორგი გულბათაშვილი: „შეფრქვევის პროცესი გრძელდება 10 წამი და ყოფნის მთელს მასას. აწერია, რომ არ იქნას გამოყენებული 1 მეტრის სიახლოვიდან. ახლოს გამოიყენო, ეს ნიშნავს სახეზე და თვალებზე შეასხურო. ვიდეოც გვაქვს, როდესაც ემზადებიან ჩვენთან შემოსასვლელად, რომ როგორ უნდა გამოიწვიონ პროვოკაცია, როგორ უნდა მოხდეს ჩვენთან ჩხუბი. როგორ უნდა გამოიწვიონ ეს ყველაფერი.
ჟურნალისტი: რითი იყვნენ შეიარაღებულები?
გიორგი გულბათაშვილი: გაზის ბალონებით. დაგეხმარები დაჯდომაშიო რა და მაგ მომენტში გამომტაცა რული და პარაპლანს როდესაც აგდებდნენ, ბიჭები მოვიდნენ საშველად“.
ვალერი ზაქაიძე: „ფრენის დროს ქვებს გვესვრიან ჰაერში, ქმნიან  ყველაზე სახიფათო მდგომარეობას... რუსი, უკრაინელი, კოლუმბიელი პილოტებიც დაფრინავენ სხვათა შორის, მათთან არ გვაქვს პრობლემა, მინდა ხასი გავუსვა ამას. დავფრინავდით ერთად და ამათ ფულის მიზნით, იმით, რომ მე თუ ამას ავიღებ, შემდეგ სხვა პილოტები გადაიხდიან თანხას ამ სასტარტო მომენტის გამოყენებაში, აიღეს ეს სასტარტო მოედანი ისე, რომ არავინ ინფორმირებული არ იყო“.
ანატოლი მიხალკინი: „გუდაურში ვიქირავეთ ასაფრენი ბილიკი და სხვა კონკურენტი კომპანიების ტერიტორიას არ ვიყენებთ, თუმცა ისინი მუდმივად ცდილობენ ხელი შეგვიშალონ. ბევრ ქვეყანაში ვართ ნამყოფი, თუმცა მსგავსი არაფერი გვინახვს“.
ფიოდორ ჩელუშევი: „თავდაპირველად შემოგვთავაზეს მათთან მუშაობა, თუმცა შემდეგ პირობები შეიცვალა და მუდმივად იცვლებოდა, ბოლოს კი ტერიტორიის დატოვებაც მოგვთხოვეს. ჩვენ მიგვაჩნია, რომ, როდესაც ადამიანს არ აქვს სპორტის ამ სახეობის გამოცდილება, არ იცის ენა და ტურისტებთან ურთიერთობა, ის ამ ბიზნესს ვერ აწარმოებს, ქვეყანა კი დაკარგავს ტურისტებს. ვფიქრობ, რომ რეაგირება დროული და აუცილებელია. პოლიციასა და ტურიზმის დეპარტამენტს ამის შესახებ არაერთხელ შევატყობინეთ, თუმცა არანაირი რეაგირება არ ყოფილა“.
ლევან ზაუტაშვილი: „დავა დაიწყო ერთი წლის წინ. ჩვენ გვჭირდება ექსპერტები იმისათვის, რომ შედგეს საკანონმდებლო ბაზა, რეგულაციები ე.წ., რომელიც უკვე ჩარჩოებში მოაქცევს ფრენებს“.

[bookmark: _Toc516551760]მორიგი დაპირისპირება იუსტიციის უმაღლეს საბჭოში
დაპირისპირება იუსტიციის უმაღლეს საბჭოში კვლავ მოსამართლე და არამოსამართლე წევრებს შორის მოხდა. საბჭოს მოსამართლე წევრებმა ნაზი ჯანეზაშვილი და ანა დოლიძე ცრუ ინფორმაციის გავრცელებაში დაადანაშაულეს.
საბჭოს მოსამართლე წევრი: „ყველა განცხადება არის ტყუილი, სადაც ახსენებს ქალბატონი ნაზიბროლა, რომ რაღაც შეთქმულება, კლანია, ჯგუფი მართავს სასამართლოს და ძალადობენ მოსამართლეებზე. ყველა ეს განცხადება არის მტკნარი სიცრუე. ტყუილი და რატომ? იმიტომ, რომ მეტის შნო და მეტის უნარი ალბათ არ აქვს ამ ადამიანს, ვინაიდან ამის შნო არ აქვს. რეალური განცხადება არ გამოუტანია“.
ანა დოლიძე: „ჩვენ აქ ვხარჯავთ დროს ჩვენი მოსამართლე წევრების მხრიდან ჩვენს სისტემურ, პიროვნულ შეურაცხყოფაში, რის მოთმენასაც მე პირადად არ ვაპირებ. შესაბამისად, დრო არის, სანამ მთლიანად სასამართლო ხელისუფლების სასირცხვილოდ იქნა  წარმოჩენილი იუსტიციის საბჭო, შესაბამისი ზომები იქნას მიღებული რეგლამენტის ცვლილებით, სასამართლო სისტემის რეფორმით, რომ არ მივიღოთ ეს სიტუაცია. რეალურად, მოსამართლეები, რომლებიც არიან საბჭოში, არიან შეურაცხყოფის ნიაღვრად ქცეულები“.
ნაზი ჯანეზაშვილი: „დღევანდელი სხდომა კიდევ ერთხელ აჩვენებას, რომ საბჭოს წევრებს, განსაკუთრებით მოსამართლე წევრებს და ახლა უკვე რამდენიმე არამოსამართლე  წევრს, მათ შორის ირმა გელაშვილს, არ  შეუძლიათ ჯანსაღი დისკუსია და არ შეუძლიათ ჯანსაღი კრიტიკის ატანა. ეს არის ძალიან სერიოზული პრობლემა, ვინაიდან, მათ მიაჩნიათ, რომ ძალაუფლება არის მათ ხელში და ჩვენ კითხვების დასმის უფლებაც კი არ გვაქვს“. 
ირმა გელაშვილი: „ეს არის ქალბატონი ნაზის მოსაზრება. აზრი არის აბსოლუტური და მას ვერავინ შეზღუდავს. ამას მხოლოდ სინდისი და ინტელექტი ზღუდავს. მე კონკრეტულ ფაქტებზე მოგახსენებთ. ფაქტი იყო ის, რომ არასწორად გავრცელდა ინფორმაცია და მე არასწორად გავრცელებულ ინფორმაციაზე გავაკეთე ძალიან ხმადაბლა ჩემი ცოტა ემოციური კომენტარი, მაგრამ ყოველ შემთხვევაში არცერთი წუთით არ გაცდენილა ეს კონსტურქციული დიალოგის რეჟიმს. ცხადია, ასეთი ხმამაღალი საუბრით ზიანდება  მართლმსაჯულების ინტერესები და საბჭოს მიმართ ნდობა“. 
გიორგი მიქაუტაძე: „საბოლოო მიზანი არის დისკრედიტაცია საბჭოს საქმიანობის. მაქსიმლურად ხელოვნურად შექმნა ისეთი ფონის, რომ თითქოს იუსტიციის იუსტიციის საბჭო ან ვერ ართმევს თავს ან არასწორად საქმიანობს და ა.შ. ეს არის მიზანმიმართული დისკრედიტაცია ცრუ ინფორმაციის გავრცელებით“.

[bookmark: _Toc516551761]ზვიად დევდარიანმა 12 ქალის წინააღმდეგ თბილისის საქალაქო სასამართლოში სარჩელი შეიტანა 
ზვიად დევდარიანმა თბილისის საქალაქო სასამართლოში სარჩელი დღეს შეიტანა. სიდას ყოფილი აღმასრულებელი დირექტორი პატივისა და ღირსების შელახვისთვის იმ ქალებს უჩივის, ვინც ის სექსუალურ შევიწროებაში დაადანაშაულა. მისმა ადვოკატმა დღეს მხოლოდ 8 მოპასუხე დაასახელა. ესენი არიან - „ტაბულას“ დირექტორი თამარ ჩერგოლეიშვილი; კავშირ „საფარის“ ხელმძღვანელი ბაია პატარაია; ჟურნალისტი ნინო დანელია; ექიმი თამარ ყურაშვილი; „ევროპული საქართველოს“ წევრი თამარ კაკაბაძე; ქალთა მოძარობის წევრი იდა ბახტურიძე; ასევე, ეკატერინე ონიანი და ინტერნეტგამოცემა „ტაბულა“. ზვიად დევდარიანისა და მისი ადვოკატის განცხადებას დღეს სარჩელის ადრესატთა ნაწილი გამოეხმაურა.
ზვიად დევდარიანი: „არ ვაპირებ მივიღო ის მოცემულობა, რომელიც დადგა, რომ ფეისბუქ-ჯგუფები იღებდნენ იმ გადაწყვეტილებას, რა არის შევიწორება, ვინ არის მოძალადე და ვინ არის მსხვერპლი. ეს ყველაფერი უნდა დგინდებოდეს კანონის  შესაბამისად და კონკრეტული სახელმწიფო უწყებები არიან პასუხისმგებლები იმაზე, რომ ამ ტიპის დადგენილება და გადაწყვეტილება მიიღონ. ხაზგასმით მინდა აღვნიშნო, რომ ძალიან სამწუხაროა, რომ ამ პროცესში საკმაოდ აქტიურად იყვენენ ჩართულები, როგორც ე.წ. პროგრესულად მოაზროვნეები, ასეევ სხვადასხვა პოლიტიკური ჯგუფებიც, რომლებმაც ადამიანის უფლელების სახლით სწორედ ადამიანის უფლებებზე მიიტანეს შეტევა. მე აქ ვარ სწორედ იმიტომ, რომ მათ შორის სასამართლომაც დაადგინოს სტანდარტი და არამხოლოდ ზვიად დევდარიანისთვის, არამედ ამ ქვეყანაში მცხოვრები ქალებისთვის და კაცებისთვისაც გასაგები იყოს, თუ რა სტანდარტი არსებობს ამ თემასთან დაკავშირებით“. 
დიმიტრი გაბუნია: „ზვიად დევდარიანი მოითხოვს ამ ცნობების უარყოფას და შესაბამისად, სასამართლო წესით უნდა გამოვიდეს გადაწყვეტილება, რითაც დაევალება მოპასუხეებს ამ ცნობების უარყოფა. მე მოვუწოდებ  ჩემს ოპონენტებს, ვისაც ეხლა მე დავასახელებ, ყოველგავრი სიმულაციების გარეშე, ყოველგავრი სოციალურ ქსელებში ერთმანეთის ბრალდებების და ჭორაობის გარეშე, მობრძანდნენ სასამართლოში, სამართლებრივ სივრცეში და გავარკვიოთ მტყუან-მართალი“.
თამარ ჩერგოლეიშვილი: „ვერ ვხვდები მე, რატომ შეიძლება ესეთი სისულელე ექნა, რომ მედიას, რომელმაც სტანდარტების სრული დაცვით იარა, არსებობს 12-ზე მეტი ქალი, ვისაც დაველაპარკეთ და ყველანაირი საფუძველი გვქონდა ამ ინფორმაციის გამოქვეყნების იმიტომ, რომ ეს ადამიანები არსებობენ, რატომ შეიძლება უჩივლო ადამიანს, რომელსაც ოდნავ მიანც გაგეგება რამე სიტყვის თავისუფლების შესახებ და მედიის როლის შესახებ. როგორც ჩანს, ეს არ გაეგება. რაც შეეხება ეხლა იქ შეფასებით მსჯელობებზე და ჩემს დასკვნებზე იმ 12 ქალის ნალაპარაკების თაობაზე, ამაზე ჩივილს, ეს სასაცილოდაც არ მყოფნის უბრალოდ“.
ბაია პატარაია: „ეს სარჩელი, რომელიც მართალია ჯერ არ ჩაგვბარებია, მაგრამ საფუძველს მოკლებულია, იმიტომ რომ რეალურად ცდილობს, რომ გააჩუმოს მედიასაშულებები და გააჩუმოს ადამიანის უფლებადამცველები, რომლებიც საუბრობენ ძალიან მნიშვნელოვან პრობლემაზე, სექსუალური შევიწროების ფაქტებზე კონკრეტული საჯარო პირის წინააღმდეგ. ფაქტები იყო ნამდვილი. დაზარალებულები არსებობდნენ და უფლებადამცველები კონკრეტულ ადამიანებს ედგნენ გვერდში და საუბრობდნენ პრობლემაზე, რომელიც ძალიან ფართოდ არის გავრცელებული ჩვენს საზოგადოებაში, ამიტომ ვფიქრობ, სასამართლო უბრალოდ ვერ გამოიტანს გადაწყვეტილებას, რომელიც საუბარს აუკრძალავს უფლებადამცველს და მედიის წარმომადგენელს“.

[bookmark: _Toc516551762]დოდო გუგეშაშვილი არ გამორიცხავს, რომ მისი შვილის მკვლელი უკვე საზღვარგარეთ იმყოფება
როგორც „კურიერის“ დღის პირველ ნახევარში გასულ გამოშვებებში ითქვა, დოდო გუგეშაშვილი არ გამორიცხავს, რომ მისი შვილის მკვლელი უკვე საზღვარგარეთ იმყოფება. მისთვის, რამდენიმე თვის წინ მომხდარი თავდასხმის მოტივი კვლავაც უცნობია. როგორც გუგეშაშვილი აცხადებს, მკვლელი, რომელსაც ის, როგორც ჩანს არარეალური სახელით იცნობდა, კვლავაც არ არის გამოძიების მიერ იდენტიფიცირებული. ის ფიქრობს, რომ მკვლელობა არ უნდა ყოფილიყო უცხო ქვეყნის სპეცსამსახურების მიერ შეკვეთილი.​
დოდო გუგეშაშვილი: „მე ვერ მივეცი შსს-ს ის დაზუსტებული მონაცემები, რაც აუცილებელი იყო დოკუმენტის შესადგენად. ვინაიდან არ არის იდენტიფიცირებული, არ ვიცით არის ქვეყანაში თუ არა, მაგრამ სრულიად გულწრფელად ვამბობ, ჩემთვის გადამწყვეტი მნიშვნელობა არანაირად არ არის მკვლელი, შემკვეთი, ჩვენ სამშობლოში არიან თუ გასულები არიან. როდესაც იდენტიფიცირება მოხდება, მოხდება ისიც, რომ მათ ჩამოიყვანენ ინტერპოლის მეშვეობით“.

[bookmark: _Toc516551763]სანდრო გირგვლიანის საქმის განხილვა სასამართლოში
სანდრო გირგვლიანის საქმეზე მიმდინარე სასამართლო პროცესზე დღეს შს და იუსტიციის სამინისტროების გენერალური ინსპექციების ყოფილ უფროსებს მოუსმინეს. კითხვაზე, ნახა თუ არა სანდრო გირგვლიანი „შარდენ ბარში“, მოწმე ვასილ სანოძემ განაცხადა, რომ არ დაუნახავს. ასევე, ვერ გაიხსენა, რას საუბრობდნენ იმ დღეს ბარში მის იუბილეზე მყოფი სუფრის წევრები. სანოძემ ვერც ის გაიხსენა, იყო თუ არა გირგვლიანის საქმეზე დაკავებულებთან საპატიმროში. შსს-ს გენერალური ინსპექციის ყოფილმა ხელმძღვანელმა განაცხადა, რომ მომხდარის შესახებ მან ტელევიზიით შეიტყო. დღეს კითხვები დაუსვეს ია პაიჭაძეს, რომელიც იმ პერიოდში იუსტიციის სამინისტროს გენერალურ ინსპექციას ხელმძღვანელობდა. ის ადასტურებს, რომ გირგვლიანის საქმეზე დაკავებულები მობილური ტელეფონით სარგებლობდნენ ციხეში, თუმცა მისი განცხადებით, ეს ზოგადად პენიტენციურ დაწესებულებებში წარმოადგენდა პრობლემას და მისი კომპეტენცია არ იყო პატიმრების ჩხრეკა. სანდრო გირგვლიანის საქმეზე გამოძიება დათა ახალაიას, თავისუფლების უკანონოდ აღკვეთის ორგანიზებას, უფლებამოსილების ბოროტად გამოყენებასა და სამსახურებრივ სიყალბეს ედავება.
ნინო ბერიშვილი: „სასჯელაღსრულების დაწესებულების თანამშრომელმა აღნიშნა, რომ დავით ახალაია სამსახურეობრივად ჩემი უფროსი არ იყოო, კი, რა თქმა უნდა, მე მას ვიცნობდი პიროვნულადო, მაგრამ მას ჩემთვის არაფერი არ დაუვალებიაო“.
ლაშა ცქვიტარია: „დაიკითხა ვასილ სანოძე, რომელმაც ბრალდების მხარის ვერცერთ შეკითხვაზე ვერ გასცა დამაჯერებელი პასუხი,  მის პასუხები მიმართული იყო იქითკენ, რომ აერიდებინა მთელ რიგ კითხვებზე პასუხი“.

[bookmark: _Toc516551764]2010-2012 წლებში გლდანის სასჯელაღსრულების დაწესებულებაში პატიმართა წამებისა და არაადამიანური მოპყრობის საქმეს სააპელაციო სასამართლო განიხილავს
7 მსჯავრდებულის სასამართლო სხდომაზე დაცვის მხარის შესავალი სიტყვები მოისმინეს. გამოძიება გლდანის ციხის რეჟიმის ყოფილ უფროსს, ოლეგ ფაცაციასა და რეჟიმის ყოფილ ოფიცერს, მალხაზ ღვინიაშვილს პატიმართა წამებას, კიდევ 5 ყოფილ თანამშრომელს კი პატიმრების მიმართ არაადამიანურ მოპყრობას ედავება. ადვოკატების განცხადებით, პირველი ინსტანციის სასამართლოში, მსჯავრდებულების წინააღმდეგ მოწმეებზე ზეწოლას ახდენდნენ და მათი დაცვის ქვეშ მყოფები ბრალს არ აღიარებენ. სახელმწიფო ბრალდება კი იმ მტკიცებულებებზე მიუთითებს, რომელთა გათვალისწინებითაც თბილისის საქალაქო სასამართლომ ფაცაციასა და ღვინიაშვილს 9 წლით, სხვა ოფიცრებს კი 3 წლითა და 3 თვით პატიმრობა მიუსაჯა. მომდევნო სხდომაზე სახელმწიფო ბრალდება სასამართლოს საკუთარ არგუმენტებსა და მტკიცებულებებს წარუდგენს.
ინგა შარაშენიძე: „დაზარალებულების ნაწილი საერთოდ ვერ ცნობდა ჩემი დაცვის ქვეშ მყოფს. შესაბამისად, დანაშაული არ იყო ჩადენილი და ზუსტად ეს გარემოება მიუთითებს, რომ ეს საქმე არ არის გამოძიებული და არასწორად არის დამნაშავედ ცნობილი“.
დავით ნეფარიძე: „სასამართლოს სხდომაზე დაკითხული ყველა მოწმე, მანამდე ბუნებრივია გამოკითხულ იქნა გამოძიების ეტაპზე, ყველა ის პირი, რომლებმაც სასამართლო სხდომაზე შემდგომში ამოიცნეს ზაზა ხარაიშვილი, გამოკითხივს დროს სახელი და გვარით მიუთითებდნენ ყველა იმ პირს, რომლებმაც მათ მიმართ განახორციელეს არასათანადო მოპყრობა თუ წამება. მათ შორის მიუთითებდნენ ზაზა ხარაიშვილსაც. რაც ყველაზე მთავარია, ეს ეპიზოდები არის დროში სხვადასხვა დროს და საკნებში, სხვადასხვა პატიმართა ჯგუფს მიმართ განხორციელებული არაადამიანური მოპყრობის ფაქტზე“.

[bookmark: _Toc516551765]სასამართლოში ბრალდებულების, ზურაბ ადეიშვილისა და დავით ჭაკუას საქმის განხილვა გრძელდება
ყოფილი ხელისუფლების მაღალჩინოსნების, ბრალდებულების, ზურაბ ადეიშვილისა და დავით ჭაკუას საქმეზე მიმდინარე სასამართლო პროცესზე, დღეს ერთ-ერთი დაზარალებული, ედემ წოწორია დაიკითხა. მისი თქმით, 2012 წლის 18 სექტემბერს, სასჯელაღსრულების მე-8 დაწესებულების თანამშრომლები მას ფიზიკურად გაუსწორდნენ და სიტყვიერი შეურაცხყოფა მიაყენეს. დაზარალებულმა ფიზიკურ ზეწოლაში მონაწილეებად ციხის ყოფილი თანამშრომლები, საზოგადოებისთვის ზედმეტსახელებით ცნობილი - „ბასტი“ და „ბუბუ“ მოიხსენია და დამკვეთის დასჯა მოითხოვა.
ადვოკატი: „არცერთი ფაქტი და გარემოება არ გამოიკვეთა, რომელიც ზურა ადეიშვილის ბრალეულობაზე მიუთითებს. კიდევ ერთხელ ვიმეორებ, არცერთ გარემოებაზე, არცერთ ფაქტზე დაზარალებულს არ უმსჯელია, სადაც სახლი და გვარი - ზურაბ ადეიშვილი იქნა ხსენებული“.
პროკურორი: „აღნიშნული ორგანიზებული იყო ზურაბ ადეიშვილისა და დავით ჭაკუას მიერ იმ მიზნით, რათა მტკიცებულებათა ფალსიფიკაციის გზით, აღნიშნული პატიმრების წამება დაბერალებინათ პოლიტიკური ოპონენტებისათვის, ხოლო იმჟამინდელი ხელისუფელებისათვის ჩამოერეცხათ ის სიბინძურე, რასაც ქვია სისტემური დანაშაული და რასაც ადგილი ქონდა პენიტენციურ დაწესებულებებში პატიმართა წამების სახით“.

[bookmark: _Toc516551766]როლანდ ბლადაძეს ეკონომიკის სამინისტრო ჟვანიას ქუჩაზე 262 კვ.მ. ფართს გადასცემს
21-საათიან „მოამბეში“ ითქვა, რომ როლანდ ბლადაძეს ეკონომიკის სამინისტრო ჟვანიას ქუჩაზე საცხოვრებელი კორპუსის მე-12 სართულზე 262 კვ.მ. ფართს გადასცემს. მორიგების აქტი სამინისტროსა და ბლადაძეს შორის დღეს გაფორმდა. ამას წინ უძღოდა რამდენიმეთვიანი დავა უზენაეს სასამრთლოში, სადაც როლანდ ბლადაძე ჩამორთმეული ქონების დაბრუნებას მოითხოვდა. დღეს, აღნიშნულ საქმეზე გადაწყვეტილების გამოცხადება უზენაეს სასამართლოში 12 საათზე იყო ჩანიშნული, თუმცა, საღამოს 6 საათამდე გადაიწია, მანამდე მოსამრთლეთა კოლეგიამ მხარეებს მორიგება კიდევ ერთხელ შესთავაზა. დავის საგანი ბათუმში არსებული უძრავი ქონებაა, რომელიც ბლადაძის თქმით, 2004 წელს მას უკანონოდ ჩამოართვეს და საკონსტიტუციო სასამართლოს ყოფილ თავმჯდომარეს, გიორგი პაპაუაშვილს გადასცეს. როლანდ ბლადაძეს საცხოვრებლი სახლი 2004 წელს მას შემდეგ ჩამოართვეს, რაც სამსახურებრივი უფლებამოსების გადამეტების მუხლით ბრალი წაუყენეს.

[bookmark: _Toc516551767]ძლიერმა სეტყვამ გურჯაანის მუნიციპალიტეტის 3 სოფელი დააზარალა
გურჯაანის მუნიციპალიტეტის სოფლებში მელაანში, ნანიანსა და ქოდალოში ძლიერმა სიტყვამ, რამდენიმე ჰექტარი სასოფლო-სამეურნეო მიწის ნაკვეთი დააზარალა. ადგილობრივი მოსახლეობა დახმარებას ითხოვს, რადგან ამ სოფელში ნაკვეთების დიდი ნაწილი არ არის რეგისტრირებული და გაფორმებული, რის გამოც ამ დრომდე ვერ ახერხებენ აგროდაზღვევით სარგებლობას. ადგილობრივები ამბობენ, რომ დროულად არ ამოქმედდა სეტყვის საწინააღმდეგო სარაკეტო სისტემაც. გურჯაანის მუნიციპალიტეტში კი აცხადებენ, რომ შეიქმნება ზარალის დამდგენი სპეციალური კომისია.
არჩილ ხანდამაშვილი: „ზარალი მნიშვნელოვანია, რა თქმა უნდა. მუნიციპალიტეტის მასშტაბით არ გვაქვს ამაზე მეტი სხვა ლოკაციები, სადაც დასეტყვილია ესე მასშტაბურად. დაახლოებით საუბარია 40 ჰექტრამდე, ოღონდ ეს ციფრი არაზუსტია და  კომისიის შედეგების დადების შემდეგ უკვე გვეცოდინება, როგორც ზუსტი ზარალი, ისე ტერიტორია“. 
ადგილობრივი: „გამაუბედურა. გლეხკაცს ამის იმედი მქონდა,  პენსიონერს. გამოტანილი მაქვს პროცენტიანი ვალი, რით უნდა დავფარო, არ ვიცი. ეს როგორ უნდა გაჩერდეს. არ უსვრიათ, არც კაჭრეთში, არც ჩალაუბანში“. 
ადგილობრივი: „მოვითხოვთ, რომ გაგვიფორმონ მიწები პირველ რიგში, რომ გაუფორმებელ მიწებზე გვაქვს ვენახები, იჯარით არის ფაქტიურად და ეს გაუფორმებელი რომ არის, ვერც დაზღვევას ვაკეთებთ ნორმალურად, სამმაგი ფასი გვიჯდება. ქარიშხალი იყო, მეტრაში ადამიანს ვერ დაინახავდი, ისეთი ამინიდი იყო. არ გასროლილა არცერთი სეტყვის საწინააღმდეგო. დაგვაზიანა. 50%-დან 100%-მდე არის გაფუჭებული“.

